ޔައުމިއްޔާ

ސަރުކާރުގެ މަސްއޫލިއްޔަތު އަދާކުރާ މިންވަރު ބަލާ ކޮމިޓީގެ 10 ވަނަ ބައްދަލުވުން. (17.08.2010)

ރިޔާސަތުން ވާހަކަދެއްކެވުން:

`. އާދެ، އަޅުގަނޑުމެންގެ ކޮމިޓީގެ މިއަދުގެ ބައްދަލުވުން މި ހިސާބުން އަޅުގަނޑު ފަށާނަން. ކޮމިޓީގެ ކޯރަމް މިހާރު އެބަ އޮތް. އަޅުގަނޑުމެން އެޖެންޑާގައި އޮތީ އޭގެ ކުރީ ދުވަހު ވެސް، އާދެ، އިއްޔެ ވެސް އަޅުގަނޑުމެން އެޖެންޑާގައި އޮތް މައްސަލަ. އަޅުގަނޑުމެން ނިންމާލަމުން ދެންނެވިން އޮންނާނީ، ވަޒީރުންނަށް ރުހުން ދިނުމާ ބެހޭ ގޮތުން ފޮނުވިފައި ވާ މައްސަލައާ މެދު ގޮތްތަކެއް ނިންމުމުގެ މައްސަލަ ދިރާސާކުރުމަށް ކުރިއަށް ގެންދިއުމޭ. އިއްޔެ އެ ބައްދަލުވުން ނިންމާލި އިރުގައި އަޅުގަނޑު ދަންނަވާލިން ބައެއް ކަންކަން ސާފުކުރާ ވާހަކަ. އާދެ، އެއީ އިއްޔެގައި މި ކަމުގައި ކުރިއަށް ދިއުމާ ބެހޭ ގޮތުން މެންބަރުން ވަނީ ޚިޔާލުފާޅުކުރައްވާފައި. އެހެންވީމާ، މިއަދު އަޅުގަނޑު ދަންނަވާފައި އޮންނާނީ އަޅުގަނޑުމެން ގޮތްތަކެއް ނިންމަން މަސައްކަތްކުރާނަމޭ. ދެން، އިއްޔެ އުފެދުނު އެއް ސުވާލަކީ މި ތަނަށް އެއް މެންބަރަކު މާރިޔާ އަޙްމަދު ދީދީ ހުށަހަޅާފައި މި އޮންނަނީ ޤާނޫނުއަސާސީގެ 98 ވަނަ މާއްދާ ހަވާލާދެއްވާފައި ވަޒީރުން ރައްޔިތުންގެ މަޖިލީހަށް ހާޒިރުކޮށް ސުވާލުތަކަށް ޖަވާބު ދެއްވަންޖެހޭނެ ކަމަށް އޮންނާތީވެ އެ ކޮމިޓީން ހާޒިރުކުރެވޭނެ ކަން ޤަބޫލުނުކުރައްވާ ކަމަށް. ދެން، އެ މައްސަލައިގައި އަޅުގަނޑު ދަންނަވާފައި އޮންނާނީ ޤާނޫނީ ލަފަ އެއް އަޅުގަނޑު ހޯދާނަމޭ މަޖިލިސް އިދާރާ މެދުވެރިކޮށް ނުވަތަ މަޖިލިސްގެ އިދާރާ އިން. އެއަށްފަހުގައި ދެން، މިކަން އަޅުގަނޑުމެން ކުރިއަށް ގެންދާނީ ކިހިނެއްތޯ؟ އިންޓަވިއުތައް ކުރާނީ ކިހިނެއްތޯ؟ ނޫނިއްޔާ އެހެން ކޮމިޓީތަކުން ހަދާ ގޮތަށް، ބައެއް ކޮމިޓީތަކުން ނިންމާ، މާކުސްދީގެން ގެންދާ ގޮތަށް، އަނެއް ބައި ފަހަރު ސުވާލުކޮށް ހެދުމަށްފަހު، ވޯޓު ދީގެން ގެންދާ ގޮތަށް ވެސް. އެހެންވީމާ، އެކަން ވެސް އޮންނަނީ ނިންމާފައި. ދެން، ކޮންމެ ގޮތަށް ގެންދިޔަ ކަމަށް ވިޔަސް ވެސް. ދެން، 171 ވަނަ މާއްދާގައި މަޖިލިސްގެ ގަވާއިދުގެ 171 ވަނަ މާއްދާގައި އެބަ ބުނޭ މި ކަމުގައި އަޅުގަނޑުމެން ރިޢާޔަތްކުރަންވީ ކަންތައްތަކެއް. އެކަން ކަމަށް ރިޢާޔަތްކުރެވޭނެ ގޮތެއް ހޯދަން ކޮންމެ ގޮތެއް ވިޔަސް ބޭނުން. އެހެންވީމާ، މެންބަރުން އިޢުތިރާޟުނުކުރައްވާތީއާ އެކީގައި އަޅުގަނޑު ފުރަތަމަ ދަންނަވާލާނަން މަޖިލިސްގެ އިދާރާ އިން ޝިޔާމު މި ކަމުގައި މެދުވެރިވެގެން އުޅުއްވީ. އަޅުގަނޑު އުއްމީދުކުރީ ލިޔުމަކުން ލިބޭނެ ކަމަށް. އެހެންނަމަވެސް، އަޅުގަނޑު ކައިރީގައި ވިދާޅުވެފައި އެބަ އޮތް ތިމަންނަ އަށް ލިޔުމެއް ތައްޔާރުކުރެވޭ ވަރެއް ނުވިއޭ. އެހެންނަމަވެސް، އަނގަ ބަހުން ޖަވާބު ދެވިދާނެއޭ. މިހާރު އަޅުގަނޑު މި ދަންނަވާލަނީ މި ވަޒީރުން ކޮމިޓީ އަށް ހާޒިރުކުރުމަށް ޤާނޫނުއަސާސީ ތަންނުދޭ ކަމަށް މި ތާނގައި މެންބަރަކު ވިދާޅުވި ވިދާޅުވުމާ ބެހޭ ގޮތުން. އެއީ، ޤާނޫނާ ޚިލާފު ކަމެއް ކަމަށް. ދެން، އަޅުގަނޑު ހަނދާން އެބަހުރި އެހެން މެންބަރުން ވިދާޅުވި ހާޒިރުކުރެވޭނެ ކަމަށް ވެސް. އެހެންވީމާ، އެ އިޝޫ ކްލިއަރކޮށްލާފައި ކުރިއަށް ދިއުމަށް އަޅުގަނޑަށް ފެންނަ ކަމަށް ވާތީ، އަޅުގަނޑު ޝިޔާމަށް ދަޢުވަތު ދޭނަން. 
މަޖިލީހުގެ އިދާރާ އިން އަޙްމަދު ޝިޔާމު ވާހަކަދެއްކެވުން:

އާދެ، ވަޒީރުން ކޮމިޓީތަކަށް ހާޒިރުކުރެވިދާނެތޯ؟ ނުވަތަ ނޫންތޯ؟ ޤާނޫނީ ލަފަޔަކަށް އައްސަވާފައި ވާތީ އަޅުގަނޑު ދަންނަވާލަން. ޤާނޫނުއަސާސީގެ 70 ވަނަ މާއްދާގެ (ށ)ގެ 3 ވަނަ ނަންބަރުގައި ރައްޔިތުންގެ މަޖިލީހުގެ ފަންކުޝަންސްތައް ބަޔާންކުރާ އިރު ވެރިކަން ހިންގުމުގެ ބާރުގެ ފަރާތުން ކުރާ ކަންތައްތައް ހިނގާނުހިނގާ ގޮތް ބެލުމާއި ވެރިކަން ހިންގުމުގެ ބާރު ޖަވާބުދާރީކުރުވުން ހިމެނިފައިވޭ. އެހެންވީމާ، ޤާނޫނުތައް ހެދުމާއި އަދި ޤާނޫނުއަސާސީ އިޞްލާޙުކުރުމާ މި ކަންތައްތަކުގެ އިތުރުން ރައްޔިތުންގެ މަޖިލީހުގެ ވަރަށް މުހިއްމު އެއް ފަންކުޝަނެއް މިއީ، ވެރިކަން ހިންގުމުގެ ބާރު އެގްޒެކްޓިވް ބާރު ޖަވާބުދާރީކުރުވުން ނުވަތަ އެ އެގްޒެކްޓިވް ބާރުގެ ވޮޗު ޑޯގެއް ގޮތަށް މަސައްކަތްކުރުން. އެ ކަމަށް ބާރު ލިއްބައިދޭ އެހެން މާއްދާތަކެއް ޤާނޫނުއަސާސީގައި އެބަހުރި. ޤާނޫނުއަސާސީގެ 97 ވަނަ މާއްދާގެ (ހ)ގައި. 97 ވަނަ މާއްދާގައި ބަޔާންކުރެވިފައި އެބަ ވޭ، ވަޒީރުންނާއި އަދި އިސް މަގާމުތަކުގައި ތިބޭ މީހުން މަޖިލީހަށް ހާޒިރުކޮށް ސުވާލުކުރެވޭނެކަމާއި، އަދި އެ ބޭފުޅުންގެ މަސްއޫލިއްޔަތުގެ ދާއިރާގެ ތެރެއިން. އެ ބޭފުޅުންގެ އަދާކުރާ ޒިންމާ އާއި މަސްއޫލިއްޔަތާ ގުޅޭ ގޮތުން ސުވާލުކުރުމަށްޓަކައި ހާޒިރުކުރެވިދާނެ ކަމަށް. ހާޒިރުކުރުމަށް އެންގިދާނެ ކަމަށް. ރައްޔިތުންގެ މަޖިލީހަށް އެންގިދާނެ ކަމަށް ބަޔާންކުރެވިފައި އެބަވޭ. ދެން، އެ ގޮތުން އެކަންކަން ކުރާނެ އުސޫލެއް ނުވަތަ އެ ކަންތައް ސުވާލުކުރެވޭނެ ވަކި ގޮތެއް ރައްޔިތުންގެ މަޖިލީހުން ކަނޑައަޅަންވާނެ ކަމަށް އެ މާއްދާގެ (ހ) ގައި ބަޔާންކުރެވިފައި ވާތީ، ރައްޔިތުން މަޖިލީހުގެ ގަވާއިދުގެ 62 ވަނަ މާއްދާ އިން ފެށިގެން 68 ވަނަ މާއްދާ އަށް އެ ވަނީ، ވަޒީރުންނާ ސުވާލު ކުރުމުގެ އުސޫލުތައް ނުވަތަ އެ ކަންތައް ކުރަންޖެހޭ ގޮތް ބަޔާންކުރެވިފައި. ދެން، ހަމަ އެ ގޮތުގެ މަތިން އަދި ޤާނޫނުއަސާސީގެ 100 ވަނަ މާއްދާގައި އެބަ އޮވޭ ރައީސުލްޖުމްހޫރިއްޔާ އިމްޕީޗުކުރެވިދާނެ ކަމަށް ވެސް މި މަޖިލީހުން. އަދި 101 ވަނަ މާއްދާގައި ވަޒީރުންގެ އިތުބާރު ނެތް ކަމުގެ ވޯޓު ނެގޭނެ ކަމަށް ވެސް ބަޔާންކުރެވިފައި އެބަ ވޭ. މި ކަންތައްތައް ވެސް ކުރާނެ ގޮތް ނުވަތަ އެ އުސޫލު ގަވާއިދުގައި ވަކި މާއްދާތަކެއްގައި ބަޔާންކުރެވިފައި ރައްޔިތުންގެ މަޖިލީހުގެ ގަވާއިދުގެ 172 ވަނަ މާއްދާގައި އެ ވަނީ ރައީސުލްޖުމްހޫރިއްޔާ މަގާމުން ވަކި ކުރާ ނަމަ ޢަމަލުކުރާނެ ގޮތް. އަދި ގަވާއިދުގެ 177 ވަނަ މާއްދާގައި އެ ވަނީ ވަޒީރުންގެ އިތުބާރު ނެތް ކަމުގެ ވޯޓު ނަގާ ކަމަށް ވާ ނަމަ ޢަމަލުކުރަންޖެހޭ ގޮތް. ހަމަ އެ ގޮތުން މި ޤާނޫނުއަސާސީގެ 129 ވަނަ މާއްދާގެ (ނ)ގައި މި އޮންނަނީ ވަޒީރުންގެ މަޖިލީހަށް ޢައްޔަންކުރާ ބޭފުޅުންގެ ރުހުން ހޯދަންވާނެ ކަމަށް. މި ބޭފުޅުން ޢައްޔަންކުރުމަށްފަހު ރައްޔިތުންގެ މަޖިލީހުން ރުހުން ހޯދަންވާނެ ކަމަށް ބަޔާންކޮށްފައި މި އޮންނަނީ، އެ މާއްދާގައި. ދެން، މި ކަންތައްތައް ކުރާނެ ގޮތެއް ނުވަތަ ކުރާނެ ވަކި ޓައިމް ލައިނެއް ޤާނޫނުއަސާސީގައި ކަނޑައެޅިފަ އެއް ނޯވޭ. އެ ކަމަށް އިތުރު ތަފްސީލެއް ދީފައި މި އޮންނަނީ ގަވާއިދުގެ 171 ވަނަ މާއްދާގައި. ރުހުން ދިނުމާ ބެހޭ ގޮތުން އެ އޮންނަ މާއްދާގައި. މި މާއްދާގައި ބަޔާންކުރާ ގޮތުން، 171 ވަނަ މާއްދާގެ (ވ)ގައި މި އޮންނަނީ ރައްޔިތުންގެ މަޖިލީހުން ރުހުން ދޭ މައްސަލަ އަކީ، ވަކި މަގާމަކަށް މީހަކު ޢައްޔަންކުރުމާ ގުޅޭ މައްސަލަ އެއް ކަމަށް ވާނަ އެ މަޤާމަކަށް އެ މީހަކު ޤާބިލުކަން ނުވަތަ ނޫންކަން، އެ މަގާމަކާ ގުޅޭ މަޢުލޫމާތެއް އެ މީހަކަށް ލިބިގެންވާކަން ނުވަތަ ނޫންކަން އެ ދާއިރާއާ ގުޅޭ ގޮތުން އެއްވެސް ތަޖުރިބާ އެއް ހުރިކަން ނުވަތަ ނޫންކަން، އެ ދާއިރާ ކުރިއެރުވުމަށްޓަކައި އެ ދާއިރާ ކުރިއަށް ގެންދިއުމަށްޓަކައި އޭނާގެ އޮތް ޢާއްމު ތަޞައްވުރާ ބެހޭ ގޮތުން ކޮމިޓީގެ މަރުޙަލާގައި އޭނައާ ސުވާލުކުރަންވާނެ އެވެ. މުޠުލަޤުކޮށް ހަމަ އެ ކަންތައް ކުރަންވާނެ ކަމަށް ގަވާއިދުގައި ބަޔާންކުރެވިފައޮ މި ވަނީ. ދެން، މި ބައްދަލުވުމަކީ މިހާރު މި ކޮމިޓީގައި މި ހިނގަމުންދާ ބައްދަލުވުމަކީ ގަވާއިދުގެ 140 ވަނަ މާއްދާގެ (ރ)ގެ ދަށުން ރުހުންދިނުމާއި، މަޝްވަރާހޯދުމުގެ ގޮތުން ބޭއްވޭ ބައްދަލުވުންތަކެއް. އެ މާއްދާ އޮންނަ ގޮތުން 140 ވަނަ މާއްދާގެ (ރ)ގައި އޮންނަ ގޮތުން މި އޮންނަނީ، މިއީ، ޤާނޫނުއަސާސީގެ ދަށުން ދައުލަތުގެ އެންމެ އިސްވެރިޔާ ޢައްޔަންކުރަންޖެހޭ މަގާމުތަކަށް މީހުން ޢައްޔަންކުރުމަށް މަޖިލީހުގެ ރުހުން ދިނުމަށް ނުވަތަ މަޝްވަރާ އަށް އެދި ހުށަހަޅާ ހުށަހެޅުންތައް ބަލާ ދިރާސާކުރުމަށް ބޭއްވޭ ބައްދަލުވުމެއް މިއީ. ކޮމިޓީތަކުގެ ބައްދަލުވުންތައް ބަހާލެވިފައި ވާ އެކި ކެޓަގްރީޒްތައް. މީގެތެރެއިން މި ރުހުމާއި، މަޝްވަރާދިނުމުގެ ގޮތުން ބޭއްވޭ ބައްދަލުވުންތަކުގައި އަމާޒަކަށް ވާންވާނެ މައިގަނޑު ދެ ކަމެއް ކަމަށް ބަޔާންކުރެވިފައި ވޭ. އެ ގޮތުން އެ (ރ)ގެ ދެވަނަ ނަންބަރުގައި އޭނަގެ ޤާބިލުކަން އެ ކަމަށް ހުރި ވަރު ބެލުން ކަމަށް ބަޔާންކުރެވިފައި އެބަ އޮވޭ. އެހެންކަމުން އެއީ 140 ވަނަ މާއްދާގެ (ރ) އިނގޭތޯ. އަދި މީގެއިތުރުން ޤާނޫނުއަސާސީގެ 99 ވަނަ މާއްދާ. އެއީ، މީހުން ހާޒިރުކުރުމަށް އޮންނަ މާއްދާ އެއް. މި މާއްދާގައި ވަރަށް ޞަރީޙަ ބަހުން އެބަ އޮވޭ، ރައްޔިތުންގެ މަޖިލީހަށް ނުވަތަ މަޖިލީހުގެ ކޮމީޓީއަކަށް، ކޮމިޓީއަކަށް، ކޮންމެ މީހަކު ރައްޔިތުންގެ މަޖިލީހަށް ނުވަތަ މަޖިލީހުގެ ކޮމިޓީއަކަށް ހާޒިރުވެ މަޖިލީހުން ކަނޑައަޅާ ގޮތެއްގެ މަތިން ހެކިބަސްދިނުމަށާއި ރައްޔިތުންގެ މަޖިލީހުން ބޭނުންވާ ކޮންމެ ލިޔުމެއް ހުށަހެޅުމަށް އެންގިދާނެ ކަމަށާއި، އަދި މި މާއްދާގައި ބަޔާންވެގެން ވާ ފަދައިން ރައްޔިތުންގެ މަޖިލީހުން ކޮންމެ މީހަކާ ކުރާ ކޮންމެ ސުވާލަކަށްމެ އެ މީހަކަށް އެނގި ހުރި އެންމެ ރަނގަޅަށް ތެދުބަހުން ޖަވާބުދޭންވާނެ ކަމަށް. މި 99 ވަނަ މާއްދާގެ (ހ). 99 ވަނަ މާއްދާގައި މައިގަނޑުގައި މި އޮންނަނީ ރައްޔިތުންގެ މަޖިލީހުން ނުވަތަ އެ މަޖިލީހުގެ ކޮމިޓީއަކުން އަންނިވި ކަންތައްތައް ކުރުމުގެ ބާރު ލިބިގެން ވާ ކަމަށް. (ށ) ގައި. އެ މާއްދާގެ (ށ)ގައި މި އޮންނަނީ ރައްޔިތުންގެ މަޖިލީހަށް ނުވަތަ އެ މަޖިލީހުގެ ކޮމިޓީއަކަށް ހާޒިރުވުމަށް ވަކި މީހަކަށް ނުވަތަ ވަކި މުއައްސަސާއަކަށް އެންގުމުގެ ބާރު. އެހެންވީމާ، ވަކި މީހަކަށް ނުވަތަ ވަކި މުއައްސަސާއަކަށް ކޮމިޓީއަކަށް ނުވަތަ މަޖިލީހަށް ވެސް ހާޒިރުވުމަށް އެންގުމުގެ ބާރު 99 ވަނަ މާއްދާ އިން ލިބިދީފައި މި އޮންނަނީ. އެހެންކަމުން، މި ގޮތަށް އެ ބާރު މި ކޮމިޓީ އަށް ލިބިދީފައި ވާ ހިނދު، އަދި ރައްޔިތުންގެ މަޖިލީހުގެ ގަވާއިދުގައި މިގޮތަށް ރުހުމާއި، މަޝްވަރާދިނުމުގެ ކަންތައްތައް ކުރާނެ ވަކި އުސޫލެއް ކަނޑައެޅިފައި އޮންނަ އިރު، އޭގެތެރޭގައި އަދި އެ 171 ވަނަ މާއްދާގެ (ވ)ގައި އެ ކަންތައް ކުރަންޖެހޭ ޕްރޮސީޖަރ ތެރޭގައި އެ މީހުން، އެ ބަޔަކު މި ތަނަށް ހާޒިރުކޮށް އެ މީހެއްގެ ޤާބިލުކަން ހުރި މިންވަރު ބަލަންޖެހޭކަން އެނގެން އޮންނާތީ ވަޒީރުންގެ މަޖިލީހަށް ޢައްޔަންކުރުމަށް ހޮއްވަވާފައި ތިބި ބޭފުޅުން ނުވަތަ ޢައްޔަންކުރައްވާފައި ވާ ބޭފުޅުން ކޮމިޓީ އަށް ހާޒިރުނުކުރެވޭނެ ކަމަށް އޮންނަ އެއްވެސް ޤާނޫނީ ހުއްޖަތެއް އޮތް ކަމަކަށް އަޅުގަނޑު ނުދެކެން. ދެން، މި 98 ވަނަ މާއްދާގެ (ހ)ގައި އެ ވިދާޅުވަނީ ރައްޔިތުންގެ މަޖިލީހަށް ވަޒީރުންނާއި، ސަރުކާރުގެ އިސް މަގާމުތަކުގައި ތިބޭ މީހުންނާ ސުވާލުކުރެެވޭނެ މެކޭނިޒަމެއް 98 ވަނަ މާއްދާގައި ބަޔާންކުރެވިފައި އެ އޮންނަނީ. ދެން، އެ މެކޭނިޒަމަކީ އަދި ރުހުން ދިނުމުގައި މި އޮންނަ މެކޭނިޒަމާ ތަފާތު ބައެއް ކަމަށް އަޅުގަނޑު ދެކެނީ. އިނގޭތޯ. 
ރިޔާސަތުން ވާހަކަދެއްކެވުން:

އާނ، ވަރަށް ބޮޑަށް ޝުކުރިއްޔާ. އަޅުގަނޑަށް ހީވަނީ މައްސަލަ ވަރަށް ބޮޑަށް ސާފުވެއްޖެ ހެން މިހާރު ދެން. އާދެ، މި ޚުލާސާ ކުރާ ކަމަށް ވެއްޖިއްޔާ، ޚުލާސާ އެއް ކޮށްލާ ކަމަށް ވެއްޖިއްޔާ އަޅުގަނޑު ޚުލާސާކޮށްލުމަށްފަހު ޚިޔާލެއް އޮތިއްޔާ ޚިޔާލެއް އަޑުއަހާލާނަން. އޭރުން ހުރިހާ ބޭފުޅުން ވެސް. އެއީ، ޤާނޫނުއަސާސީއާ ހަވާލާދީ މި ތަނަށް މެންބަރެއް ހުށަހެޅުއްވި ހުށަހެއްޅުވުމަށް އަޅުގަނޑު ޤާނޫނީ ލަފަ އަކަށް އެދިގެން އެ ޤާނޫނީ ލަފާ ތި އެއްސެވީ. ދެން، އަޅުގަނޑަށް ނޯޓުކުރެވުނު ގޮތުން ވެއްޖިއްޔާ މައިގަނޑު ގޮތުން މި ހަވާލާދެއްވީ ޤާނޫނުއަސާސީގެ 99 ވަނަ މާއްދާ އާއި މި މަޖިލީހުގެ ގަވާއިދުގެ މި 171 ވަނަ މާއްދާ މީގެ މައިގަނޑު ކަމަކަށް މި އޮތީ. ދެން، އަޅުގަނޑު ވެސް ކުރީގައި ނޯޓުކޮށްފައި އެބަ ވޭ ޤާނޫނީއަސާސީގެ 99 ވަނަ މާއްދާގެ (ނ)ގައި ކަނޑައެޅިގެން އެބަ ބުނޭ މަޖިލީހަށް ކޮންމެ މީހަކަށް ނުވަތަ ކޮންމެ މުއައްސަސާއަކަށް މަޖިލީހަށް ނުވަތަ މަޖިލީހުގެ ކޮމިޓީ އަކަށް ހާޒިރުވުމަށް އެންގިދާނެ ކަމަށް. އެއީ، ދެން، އަޅުގަނޑު ނޯޓު ކޮށްފައި އޮތް މާއްދާ. ދެން، 170 ވަނަ މާއްދާގައި އެބަ ބަޔާންކުރަނީ، ރުހުން ދިނުމުގައި ޢަމަލުކުރާނެ ޕްރޮސީޖަރެއް ވަރަށް ތަފްސީލުކޮށް އެބަ ވޭ. ހާޒިރުކޮށް އެ މީހަކާ މެދު މިވެނި ގޮތްގޮތުން މަޢުލޫމާތުތައް ސާފުކުރަންޖެހޭނޭ. އެހެންވީމާ، ތި ބޭފުޅުން މި ކަމަށް ވަކި ކޮމެންޓެއް ކުރައްވަން އިތުރު ބޭފުޅަކު އެދިވަޑައިގަންނަވަންޏާ އެ ބޭފުޅަކަށް ފުރުޞަތުއަރުވާފައި އަޅުގަނޑު ނިންމާލަން. އާދެ، ނަޝީދު.
ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ޝުކުރިއްޔާ އިނގޭތޯ. އަޅުގަނޑު ދެކޭގޮތުގައި ރައްޔިތުންގެ މަޖިލީހުގެ ގަވާއިދުގެ ހައިސިއްޔަތު ގިނަ ބަޔަކަށް އޮޅިގެން ދާ ދިއުމަކީ ވެސް ތި ވިދާޅުވާ މައްސަލަ ނުކުތުމަށް އޮންނަ ކަމެއް. މިއީކީ އެއް މަދިރިން ޖެހޭ ބަލިތައް ދިރާސާކުރުމާ ބެހޭ ގަވާއިދު ކަހަލަ ގަވާއިދެއް ނޫން. ރައްޔިތުން މަޖިލީހުގެ ގަވާއިދަކީ. ގަވާއިދު ކިޔާތީ މީހުންނަށް ހިވަނީ އެ ތަންކޮޅެއް ދަށް ދަރަޖައެއްގައި އޮންނާނެ އެއްޗެކޭ. އެއީ، އިދާރީ އެއްޗެއް އެކަންޏޭ. މި ޤާނޫނުއަސާސީން އުފައްދާފައި އޮތް ރައްޔިތުންގެ މަޖިލީސް ހިންގަންޖެހޭނެ ގޮތުގެ ގަވާއިދު، ރައްޔިތުންގެ މަޖިލީހުން ކަނޑައަޅަންވާނެ ކަމަށް ޤާނޫނުއަސާސީގައި ބުނާތީ. އޭރު ވެސް އަޅުގަނޑު ދެންނެވިން މިއަށް ގަވާއިދު ނުކިޔާށޭ. ބޭރު ތަންތާގައި ވެސް މިކިޔަނީ ސްޓޭންޑިން އޯޑަރޒް. ސްޓޭންޑިން އޯޑަރޒް އަކީ ފޯސް އޮފް ލޯ ހުންނަ އެއްޗެއް. އަޅުގަނޑުމެން ރާއްޖޭގައި ދިވެހި ކުރަން ވެގެން ގަވާއިދު ކީމަ، މި ވީ ގޮތަކީ މިއެކޭ މަދަރި ނައްތާލުމާ ބެހޭ ގަވާއިދެކޭ، ރައްޔިތުން މަޖިލީހުގެ ގަވާއިދެކޭ، ފެނުން ޖެހޭ ބަލިތަކުގެ ގަވައިދެކޭ މިއެކޭ އެއް ހަމަ. އެހެންވީމާ، އެ ތަޞައްވުރުގެ މައްސަލަ އެއް އެބައުޅޭ ހެން އަޅުގަނޑަށް ހީވަނީ. އެއީ، އެއް ނުކުތާ. އަނެއް ނުކުތާ އަކީ ހަމަ ވަރަށް ކުރުކޮށް އަޅުގަނޑުމެން 98 ވަނަ މާއްދާ ބަލައިލި ކަމަށް ވިޔަސް އެ ވިދާޅުވަނީ 98 ގައި މި އޮންނަނީ ވަޒީރުންނަކީ ހަމައެކަނި މަޖިލީހަށް ހާޒިރުކޮށް ސުވާލުކުރެވޭނެ ބައެކޭ. އެ މީހުން އެހެން އޮންނާތީ ކޮމިޓީއަކަށް ހާޒިރެއް ނުކުރެވޭނޭ. ރައްޔިތުންގެ މަޖިލީހަށް ހާޒިރުކުރުމުގެ މާނައިގައި މަޖިލީހުގެ ކޮންމެ މުއައްސަސާއަކަށް ހާޒިރުކުރުން ހިމެނޭނެ. ދެވަނަ ކަމަކީ މީގައި މި ބުނަނަނީ ވަޒީރުންގެ މަޖިލީހުގެ މެންބަރަކު ނުވަތަ ސަރުކާރުގެ އެހެންވެސް މަގާމެއްގައި ހުރި މީހަކު ރައްޔިތުންގެ މަޖިލީހަށް ހާޒިރުވުމަށާއި، އެ މީހަކު އަދާކުރަންޖެހޭ ޒިންމާ އާއި މަސްއޫލިއްޔަތާ ގުޅޭ ގޮތުން ރައްޔިތުންގެ މަޖިލީހުން ކަނޑައަޅާ ގޮތެއްގެ މަތިން. އެހެންވީމާ، ރައްޔިތުންގެ މަޖިލީހުން ކަނޑައަޅާ ގޮތެއްގެ މަތިން ވީމަ ބުނެވިދާނެ ހުންނާށޭ ހޯލް ތެރޭގައި. ހުންނާށޭ ކޮމިޓީގައި. ހުންނާށޭ ބޭރު ޕޯޓިކޯގައި. މިއީ މިކަން ކުރެވިދާނެ ގޮތެއް. ޕޯޓިކޯގައި ބަހައްޓައިގެން ވެސް ސުވާލުކުރެވިދާނެ ރައްޔިތުންގެ މަޖިލީހުން ސުވާލުކުރަން އެ ގޮތަށް ނިންމައިފިއްޔާ. އެހެންވީމާ، ރައްޔިތުންގެ މަޖިލީހަށް ލިބިދޭ ބާރުތަކެއް ރައްޔިތުންގެ މަޖިލީހުން އަމިއްލަ އަށް ފާސްކޮށްފައި ހުރިހާ އެންމެންގެ އިއްތިފާޤުން ފާސްކޮށްފައި އޮތް ގަވާއިދަކުން މިއޮތީ ކޮމިޓީއަކަށް ޑެލިގޭޓުކޮށްފައި. ކޮމިޓީ އިން އެކަން ކޮށްދޭށޭ. ކޮށްފައި ތިމަންނަމެންނަށް ރިޕޯޓެއް ގެނެސްދޭށޭ. އެހެންވީމާ، ކޮމިޓީ އަށް ހާޒިރުނުކުރެވޭނެ ކަމަށް ބުނެވޭނެ ހަމަ އެއްވެސް ގޮތެއް އަޅުގަނޑަކަށް ނުވިސްނޭ. އެކަން އެބަ އޮތް ހަމަ ތަކުރާރުކޮށްފައި (ށ)ގައި ވެސް. ވަޒީރުންގެ މަޖިލީހުގެ މެންބަރަކު ނުވަތަ ސަރުކާރުގެ އޮފީހެއްގެ ވެރިއަކު އަދާކުރާ ވާޖިބުތަކާ ބެހޭ ގޮތުން ރައްޔިތުންގެ މަޖިލީހުން ކަނޑައަޅާ ގޮތެއްގެ މަތިން އެ މީހަކާ ލިޔުމުން ނުވަތަ އަނގަބަހުން ސުވާލުކުރުމުގެ ޙައްޤު ރައްޔިތުންގެ މަޖިލީހަށް ލިބިދެއެވެ. އެހެންވީމާ، އަނެއްކާވެސް އެއޮތީ ހަމަ ކަނޑައަޅާ ގޮތެއްގެ މަތިން. އެހެންވީމާ، ބުނެވިދާނެ އަންނާށޭ ފުރާޅުދޮށަށް. އަންނާށޭ ކޮމިޓީ އަށް. އަންނާށޭ ގަސްދޮށަށް. އެހެންވީމާ، އަޅުގަނޑު ދެކޭގޮތުގައި މި ދެން ކެޝުއަލްކޮށް ދެންނެވި ކަމަށް ވިޔަސް ދަންނަވަން މިއުޅޭ ވާހަކަ އަކީ، މަޖިލީހަށް ބާރު ލިބިގެންވެއޭ މަޖިލީހުން ބޭނުން މީހަކު މި ރާއްޖޭގައި މިރަށަށް މި ތަނަށް ގެނެސް ސުވާލުކުރަން މަޖިލީހުގެ ފްލޯރގައި ކަމަށް ވަންޏާ އެ ތާނގައި، ކޮމިޓީގައި ވެއްޖިއްޔާ ކޮމިޓީގައި. އެކަމަކު، މަޖިލީހުގެ ގަވާއިދު ބައްލަވާލެއްވީމަ އެނގިވަޑައިގަންނަވާނެ އޭގައި އޮންނާނެ ބުނެފައި ވަޒީރުން ނޫން ބަޔަކު ނުވައްދާށޭ ފްލޯރ އަށް. އެހެން މުއައްސަސާތަކުގެ މީހުންނާ ސުވާލުކުރަން ހަދާނީ ކޮމިޓީތަކުގަ އޭ. އެހެންވީމާ، މި އިޝޫ އަކީ އަޅުގަނޑަށް ހިއެއް ނުވޭ ހަމަ އެއްވެސް މައްސަލަ އެއް އުފެދިދާނެ ޤާނޫނީ ހައިސިއްޔަތެއް އޮތް އިޝޫ އެއް ހެނެއް. ޝުކުރިއްޔާ.  

ރިޔާސަތުން ވާހަކަދެއްކެވުން:

މި ކަމުގައި ތަފާތު ޚިޔާލުފުޅެއް އޮތް ބޭފުޅެއް އެދިވަޑައިގަންނަވަންޏާ އަޅުގަނޑު ފުރުޞަތުއަރުވާނަން. އެހެންނޫނީ މި ކަމުގައި އަޅުގަނޑުމެން ގޮތެއް ނިންމާފައި ކުރިއަށް ދާން އަޅުގަނޑު ގަސްތުކުރަނީ. އެއްވެސް ބޭފުޅަކު ފުރުޞަތަށް އެދިވަޑައެއްނުގަންނަވާ. އަޅުގަނޑުމެން އެއް ކަމަކަށް މިހާރު އަޅުގަނޑުމެން މި އެޑްރެސްކުރެވުނީ، އެއީ ވަޒީރުންގެ މަޖިލީހަށް ޢައްޔަންކުރުމަށް ހަމަޖައްސާފައިވާ ނުވަތަ ޢައްޔަންކުރައްވާފައި ވާ ބޭފުޅުންނަށް ރުހުން ދިނުމުގެ މައްސަލައިގައި މި ކޮމިޓީ އަށް ހާޒިރުކޮށް ސުވާލުކުރުމާ ބެހޭ ގޮތުން، ޤާނޫނީ ގޮތުން އެކަން އޮންނާނެ ގޮތަކާ މެދު ހުށަހެޅުނު ސުވާލެއް. އަޅުގަނޑުމެންނަށް ދެންމެ އިވިގެން ހިނގައްޖެ މި ކަމާ ބެހޭ ގޮތުން މަޖިލިސްގެ ދެން ޤާނޫނީ ޓީމުން އަޅުގަނޑަށް އެރުވި ލަފާ. ދެން މި ކޮމިޓީގެ އެއް މެންބަރަކު ވެސް އަދި އިތުރަށް އެކަން ތަފްސީލުކޮށްދެއްވައިފި. އެހެންވީމާ، އިތުރު އަޅުގަނޑަކަށް ނުފެނޭ މި ދެ ޚިޔާލަށް އާދެ، މި ތަނުން މި ފާޅުކުރެވުނު ޚިޔާލުފުޅާ އެއްވެސް ބޭފުޅެއް އިދިކޮޅު ހައްދަވާ ތަނެއް އަޅުގަނޑަކަށް ނުފެނޭ. އަޅުގަނޑު އަދިވެސް މި ދަންނަވަނީ އެކަމަށް އިޢުތިރާޟުކުރައްވާ ބޭފުޅެއް ހުރިއްޔާ އަޅުގަނޑު ފުރުޞަތުއަރުވާނަން. އެހެންވީމާ، އިޢުތިރާޟުނުކުރައްވާތީވެ އަޅުގަނޑު މިހާރު މި ނިންމަނީ ކޮމިޓީގެ ނިންމުމެއް ކަމަށް. އަޅުގަނޑުމެން މި ތާނގައި ބަހުސްކޮށް ކޮމިޓީގެ ހުރިހާ ބޭފުޅުންގެ. (ވަގުތުކޮޅަކަށްފަހު) ވޯޓެއް ލާންޖެހޭނީ އިދިކޮޅު ޚިޔާލެއް އޮތިއްޔަކާނު. އެހެންނު ވާނީ. އަޅުގަނޑު އަދިވެސް މި ދަންނަވަނީ ތަފާތު އިދިކޮޅު ޚިޔާލެއް ހުރި ބޭފުޅެއް ވިއްޔާ މި ކަމުގައި ވޯޓަށް ދާން، އެހެންނޫނިއްޔާ ވޯޓަކަށް ނުދާނަމޭ. މިހާރު އަޅުގަނޑުމެންނަށް ޤާނޫނީ ލަފާ ލިބިއްޖެ. (ވަގުތުކޮޅަކަށްފަހު) އަޅުގަނޑު މި ދަންނަވަނީ ވަޒީރުންގެ މަޖިލީހަށް ޢައްޔަންކުރެއްވުމަށް ހަމަޖައްސަވާފައި، ޢައްޔަންކުރައްވާފައި މިތަނަށް ފޮނުއްވާ، ނަންފުޅުތައް ފޮނުއްވާ ބޭފުޅުންނަށް ރުހުންދިނުމުގެ މައްސަލައިގައި އެ ބޭފުޅުން ހާޒިރުކުރުމާ ބެހޭ ގޮތުން ނުވަތަ 171 ވަނަ މާއްދާގައިވާ ޕްރޮސީޖަރ ފުރިހަމަކުރުމާ އެކު ކުރިއަށް ގެންދާނެ ގޮތް. އެ ކަމާ މެދު އަޅުގަނޑުމެން އިއްޔެ ވާހަކަދެއްކިއިރު އެއް މެންބަރަކު ހުށަހެޅުއްވި ތިމަންނައަކަށް 98 ވަނަ މާއްދާއާ ހަވާލާދެއްވާފައި ގެނެވޭނެ ކަމަށް ޤަބޫލެއް ނުކުރައްވަމޭ. ދެން އެ މައްސަލައިގައި އަޅުގަނޑަށް ލިބުނު ޤާނޫނީ ލަފާ ކުރިން ތިޔަ އެއްސެވީ. ދެން ނަޝީދު އެ ފާޅުކުރެއްވީ އޭނާގެ ޚިޔާލުފުޅު. އެހެންވީމާ، އަޅުގަނޑު މި ދަންނަވަނީ މީގައި ތަފާތު ޚިޔާލުފުޅެއް އެއްވެސް ބޭފުޅެއްގެ އެބަ އޮތްތޯ އޭ. މުސްޠަފާ މައިކު ބޭނުންކުރައްވައިގެން ފާޅުކުރައްވަން އޮތް ޚިޔާލެއް އޮތިއްޔާ ފާޅުކުރައްވާ. 

ތިމަރަފުށި ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

އަޅުގަނޑު ދެންނެވީ، އިއްޔެ ވެސް މި ވާހަކަ ދެއްކިއިރުގައި އަޅުގަނޑުމެން ދެން ތި ވިދާޅުވީ އިންކާރުކުރާ ބޭފުޅަކު ނެތިއްޔާ ތިމަންނަ ކުރިއަށް ގެންދާނަމޭ. އެހެންވީމާ، އަޅުގަނޑު އިންކާރުކުރަން. އަޅުގަނޑު އިންކާރުކުރަން ކޮމިޓީ އަށް ވަޒީރުން ހާޒިރުކުރުމަށް. މަޖިލީހަށް ހާޒިރުކުރެވެންޖެހޭނީ. 

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

އާދެ، އަޅުގަނޑު ޤަބޫލުކުރަނީ ރައްޔިތުންގެ މަޖިލީހަށް ނޫނީ ރައްޔިތުންގެ މަޖިލީހުގެ ކޮމިޓީއަކަށް ހާޒިރުނުކުރެވޭނެ އެއްވެސް ދިވެހި ރައްޔިތަކު ނުހުންނާނެ. އެއީ އަޅުގަނޑުމެން ޤާނޫނުއަސާސީ ޑްރާފްޓުކުރިއިރު ވެސް ޤާނޫނުއަސާސީ ހެދުމަށްޓަކައި އޮތް ރައްޔިތުންގެ ޚާއްޞަ މަޖިލީހުގައި ވެސް މުޅި ވިސްނުން އޮތް ގޮތް އެއީ. މުޅި ވިސްނުމަކީ އެއީ. އެހެންވީމާ، މިހާރު ޙަޤީޤަތުގައި މި ޤާނޫނުއަސާސީގައި އޮތް އެއްޗަކާއި ރައްޔިތުންގެ މަޖިލީހުގެ ގަވާއިދުގައި އޮތް އެއްޗަކަށް ބަލާއިރު ގަވާއިދުގައި އޮތީ މާ ބޮޑަށް ހަނިކޮށްފައި އަޅުގަނޑު ޤަބޫލުކުރާ ގޮތުގައި. ގަވާއިދުން ހަނިކޮށްފައޭ އަޅުގަނޑު މި ދަންނަވާ ވާހަކަ އަކީ، ވަޒީރަކު ނޫން މީހަކު ފްލޯރއަށް ގެނެސް ސުވާލުކުރެވޭނެ މަގެއް ނެތް ތަނަވަސްކޮށްދީފަ އެއް ގަވާއިދަކުންނެއް. އެހެންނަމަވެސް، ޤާނޫނުއަސާސީ ފުރުޞަތު ދޭ ފްލޯރ އަށް ގެނެސް ވެސް ސުވާލުކުރަން. އެހެންވީމާ، ޤާނޫނުއަސާސީގައި ދީފައި އޮތް ބާރަށްވުރެ ހަނިކޮށްފައޭ އަޅުގަނޑު ޤަބޫލުކުރަނީ ރައްޔިތުންގެ މަޖިލީހުގެ ގަވާއިދުގައި މި އޮތީ މީހުންނާ ސުވާލުކުރުމުގެ ބައި. އެހެންވީމާ، އަޅުގަނޑު އެކަން ފާހަގަކޮށްލަން. އަޅުގަނޑު ހަމަ މިދޭތެރެއިން ބޭނުންވި ފަނޑިޔާރުންނާ ސުވާލުކުރަން ނޫނީ ފަނޑިޔާރުންގެ ތެރެއިން ނޫނީ ޖުޑީޝަލް ސަރވިސް ކޮމިޝަނުގެ ރައީސް ފްލޯރ އަށް ގެނެސް ސުވާލުކުރަން. އަޅުގަނޑަށް އެ ބާރު އެބަ ލިބިދޭ ޤާނޫނުއަސާސީ އިން. އެހެންނަމަވެސް، ރައްޔިތުންގެ މަޖިލީހުގެ ގަވާއިދުގައި އޮތީ ހަނިކޮށްފައި. އެހެންވީމާ، އެ ފުރުޞަތު އަޅުގަނޑަށް ލިބިގެން ނުދިޔަކަން އަޅުގަނޑު ފާހަގަކޮށްލަން. ޝުކުރިއްޔާ. 

މަޑުއްވަރީ ދާއިރާގެ މެންބަރު ވިސާމް ޢަލީ ވާހަކަދެއްކެވުން:

އާދެ، އަޅުގަނޑު ހަމަ ދަންނަވާލަން ބޭނުންވީ ޙަޤީޤަތުގައި 98 ވަނަ މާއްދާ އަޅުގަނޑު ދެކޭގޮތުގައި އެޕްލައި ވަނީ ވެސް އެ ބޭފުޅުން ފުރިހަމަ ވަޒީރުންނަށްވީމަ އޭ. އަދި އެ ބޭފުޅުން އެ ތިއްބެވީ ހަމައެކަނި ރައީސުލްޖުމްހޫރިއްޔާ ޢައްޔަންކުރައްވާފައި މަޖިލީހުގެ ރުހުމެއް ނެތި. އެހެންވީމާ، އަދި އެއް އެ ބޭފުޅުންނެއް ޙަޤީޤަތުގައި ފުރިހަމަ ވަޒީރުން ކަމަކަށް އަޅުގަނޑު ބަލަ އެއް ނުގަންނަން. އެހެންވީމާ، ވަޒީރުންނާ ސުވާލުކުރުމާ ބެހޭ ގޮތުން އޮންނަ މާއްދާއަކަށް އަޅުގަނޑަށް ހިއެއް ނުވޭ އަޅުގަނޑުމެން މިހާރު އެޑްރެސްކުރަންޖެހޭނެ ކަމަކަށް ވެސް. ޙަޤީޤަތުގައި އެ ބޭފުޅުންނަށް ރުހުންދިނުމާ ބެހޭ ގޮތުން ހަމަ ކަނޑައެޅިގެން ވަކި ގޮތަކަށް ލިޔުއްވާފައި އޮތްއިރު ދެންމެގައި ޝިޔާމާއި، ނަޝީދާ އެ ވިދާޅުވިހެން އަޅުގަނޑަށް ހީވަނީ ހަމަ މިއަކު އެއްވެސް މައްސަލަ އެއް އޮތް ކަމެއް ނޫން ކަންނޭނގެ މިއީކީ. އެހެންވީމާ، ދެން އިންކާރުކުރައްވާ ބޭފުޅަކު އިނިއްޔާ ވޯޓަކަށް ވަޑައިގެންނެވިޔަސް އަޅުގަނޑު މައްސަލަ އެއް ނެތް. 

ވައިކަރަދޫ ދާއިރާގެ މެންބަރު ޢަލީ ޢާރިފު ވާހަކަދެއްކެވުން:

އަޅުގަނޑު މި ވިސާމުގެ ހުށަހެޅުމަށް، އެއީ ވޯޓަކަށް ދިއުމަށް ތާއީދުކުރާތީ އަވަސްކޮށްދެއްވާށޭ ދަންނަވާލަން.

ރިޔާސަތުން ވާހަކަދެއްކެވުން:

އާދެ، މިހާރު މި މައްސަލައިގައި ވޯޓަކަށް ދިއުމަށް ހުށަހަޅުއްވައި، ތާއީދުކުރައްވާފައި އޮތީމާ އަދި އިންކާރުކުރާ އެއް ބޭފުޅަކު ހުރުމާ އެކީގައި އަޅުގަނޑު ގަސްތުކުރަނީ ވޯޓަކުން މިކަން ނިންމުމަށް. އާދެ، އަޅުގަނޑު މިހާރު މި ތި ބޭފުޅުންނަށް ވޯޓަކަށް މި ދަންނަވަނީ، ޝިޔާމު ވިސްނަވާތި އިނގޭތޯ. ވޯޓަކަށް މި ދަންނަވަނީ، އަޅުގަނޑަށް މި ދެންނެވުމުގައި ރޯދަމަސް ވެގެން ވެސް އިބާރާތަށް އުނިކަމެއް އަތުވެއްޖިއްޔާ އަޅުގަނޑަށް އެހީތެރިވެދެއްވާތި. އާދެ، ވަޒީރުންގެ މަޖިލީހަށް ޢައްޔަންކުރެއްވުމަށްފަހު އެ ބޭފުޅުންނަށް ރުހުން ހޯދުމަށް ރައީސުލްޖުމްހޫރިއްޔާ ރައްޔިތުންގެ މަޖިލީހަށް ފޮނުއްވާފައި ވާ ނަންފުޅުތަކާ ބެހޭ ގޮތުން މި ކޮމިޓީ އިން ގޮތެއް ނިންމުމަށް ހަވާލުކުރައްވާފައި ވާ މައްސަލައިގައި ދިރާސާކުރުމުގައި ގަވާއިދުގެ 171 ވަނަ މާއްދާ އަށް ރިޢާޔަތްކޮށް އެ މާއްދާގައިވާ ބައިތައް ފުރިހަމަކުރެވޭނީ އެބޭފުޅުން ހާޒިރުކޮށްގެން ކަމަށްވުމާ އެކީ އަދި ޤާނޫނުއަސާސީ ބަޔާންކުރާ ގޮތުން ވަޒީރުން ހާޒިރުކުރުމަށް ހުރަހެއް ނެތް ކަމަށް އަޅުގަނޑުމެންނަށް ފެންނާތީވެ ވަޒީރުން ހާޒިރުކޮށް، ނުވަތަ ވަޒީރުންގެ މަޖިލީހަށް ޢައްޔަންކުރައްވާފައި ވާ ބޭފުޅުން މިތަނަށް ހާޒިރުކޮށް އެ ބޭފުޅުންނާ ސުވާލުކޮށް މަޢުލޫމާތު ނެގުމަށްފަހު ގަވާއިދުގައި ބަޔާންކުރާ ދާއިރާތަކުގެ މަޢުލޫމާތު އެއްކުރުމަށްފަހުގައި ކުރިއަށް ގެންދިއުމާ މެދުގައި ތި ބޭފުޅުންނަށް ފެނިވަޑައިގަންނަވާ ގޮތަކަށް. ފުރަތަމަ ފެނިވަޑައިގަންނަވާ ބޭފުޅުން އަތްޕުޅު މައްޗަށް ނަންގަވާ ވޯޓު ދެއްވުން އެދެން. (ވޯޓު ދެއްވުން) ފެންނަކަމަށް 6 ވޯޓު. ފެނިވަޑައިނުގަންނަވާ ބޭފުޅުން. ފެނިވަޑައިނުގަންނަވާ ބޭފުޅުން ވޯޓު ދެއްވުން އެދެން. (ވަގުތުކޮޅަކަށްފަހު) ވަކި އަތަކަށް ވޯޓު ނުދޭ ކަމަށް ވަންޏާ ވެސް އަހާނަމޭ. 

ތިމަރަފުށި ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

އަޅުގަނޑު ކުރީގައި ވެސް ދަންނަވައިފިން އަޅުގަނޑު ވޯޓެއް ނުދޭނަމޭ އެ ގޮތަކަށެއް. 

ރިޔާސަތުން ވާހަކަދެއްކެވުން:

އާނ. އެކަމަކު، ނުފެންނަ ކަމަށް.

ތިމަރަފުށި ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

ނުފެންނަ ކަމަށް ކުރީގައި ވެސް އަޅުގަނޑު އެ ވާހަކަ. ނަގަންޖެހޭތޯ ކޮންމެހެން. 

ރިޔާސަތުން ވާހަކަދެއްކެވުން:

އުހޫނ، މިތަނަށް ހުށަހެޅުމެއް އައީ ދެއްތޯ. އަޅުގަނޑު އުޅުނީ...

ތިމަރަފުށި ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

އަޅުގަނޑު މި އިނީ އެއްވެސް އެއްޗަކަށް ޖަވާބުނުދީ. 

ރިޔާސަތުން ވާހަކަދެއްކެވުން:

އާދެ، މައްސަލަ އެއް ނެތް. ދެން އެހެންވީމާ...

ތިމަރަފުށި ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

ޢާއްމު ވޯޓެއް ނެގިއިރު އަޅުގަނޑު އެއަކަށް ޖަވާބެއް ނުދެން. އޭގެ މާނަ އަކީ އަޅުގަނޑު އެ ޤަބޫލެއް ނޫނޭ. އަޅުގަނޑު ވޯޓު ދޭން ބޭނުން ނުވަނީ އޭ. 

ރިޔާސަތުން ވާހަކަދެއްކެވުން:

މެދަށް ފިތައިގެނޭ. އެހެންވީމާ، ވަކި އަތަކަށް ވޯޓު ދެއްވަން ބޭނުންނުވާ ކަމަށް އަޅުގަނޑު ކަނޑައެޅީ ތި ވިދާޅުވި ވާހަކަފުޅުން. އެހެންވީމާ، އެ ގޮތަށް އަޅުގަނޑުމެން ގަވާއިދުގެ 171 ވަނަ މާއްދާގައި ބަޔާންކުރާ ގޮތުގެ މަތިން ކުރިއަށް ގެންދިއުމަށް އަޅުގަނޑުމެން މިހާރު މި ނިންމަނީ. (ވަގުތުކޮޅަކަށްފަހު). ކުރީ ދުވަހު އަޅުގަނޑުމެން ނިންމަން ކަނޑައެޅި ކަންތައްތަކުގެ ތެރޭގައި އޮންނާނެ އަދި ދެ ކަމެއް އަޅުގަނޑުމެން ނިންމަންޖެހޭ. އެއް ކަމަކީ މި ކަމަށް ސުންގަޑި އެއް ކަނޑައަޅަން އެބަޖެހޭ. ތި ބޭފުޅުންގެ ފައިލްކޮޅުގައި އޮންނާނެ ކަންނޭނގެ އަމީންޢާއްމު ފޮނުވާފައި އޮތް އިދާރީ ނޯޓުގެ ކޮޕީ އެއް ވެސް. މައްސަލަތަކުގައި އަޅުގަނޑުމެންނަށް އެ ގޮތަށް ސުންގަޑި އެއް ކަނޑައެޅުމަށްފަހު ދަންނަވަން އެބަޖެހޭ. ދެން މި ކަމަށް ކުރިއަށް ދާނެ ގޮތެއް. ކުރިއަށް ދާނެ ގޮތެއް އަޅުގަނޑު މި ދެންނެވީ. އެއީ އެއްކަލަ އަޅުގަނޑުމެން ގިނަ ކޮމިޓީތަކުގައި ޢަމަލުކުރާ އުސޫލުން ޢާއްމު އުސޫލުންތޯ އެކަން. އެއީ އެ ގެނެސް މާކުސް ދީފައި. ދެން ނަޝީދު ހުށަހެޅުއްވި ހުށަހެޅުމެއް ވެސް ވޭ. އެކަން ފޯމަލައިޒްކުރަން އަޅުގަނޑު މިއަދު ގަސްދުކުރަނީ ތިބޭފުޅުން އިޢުތިރާޟުނުކުރައްވާ ކަމަށް ވެއްޖިއްޔާ. އެހެންވީމާ، މިހާރު އަޅުގަނޑު ފުރުޞަތު ހުޅުވާލާނަން ސުންގަޑި ކަނޑައެޅުމާ ބެހޭގޮތުން ގޮތެއް ނިންމަން. ދެން އަޅުގަނޑު އުއްމީދުކުރަނީ 12:30 އަށް ނުވަތަ އޭގެ ކުރިއަށް ނިމޭނެ ކަމަށް މިއަދުގެ ކޮމިޓީ. އޭގެ ކުރިން ނިންމާލެއްވުން ވެސް އޮތީ ތި ބޭފުޅުންގެ އަތްޕުޅު މަތީގައި. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އާދެ، އަޅުގަނޑު ބޭނުން ހަމަ ވަރަށް އަވަހަށް މި މައްސަލަ ނިމެން. ދެން އަދި އޭގެ ކުރިން މިހާރު އަދި އަޅުގަނޑުމެން އެބަ ނިންމާލަންޖެހޭ ނޫންތޯ ކޮން ދުވަހަކަށްތޯ ވަޒީރުން. އެހެންވީމާ، އަޅުގަނޑަށް ހަމަ ފެނޭ މިއަދު ވެސް ސިޓީ ފޮނުވައިގެން މާދަމާ އަށް ވެސް މީހުން މި ތަނަށް ގެނެސް. މުޅި މައްސަލަ. 

ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އާދެ، އަޅުގަނޑަށް ހީވަނީ މި ޖޮބް އިންޓަރވިއުތަކަށް އަޅުގަނޑުމެން މީހުން ގެނެސްފައި މި ތާނގައި ރެޔާއި ދުވާލު ގެންދާ ގޮތަކަށް މި ކަމެއް ނުކުރެވޭނެހެން އިނގޭތޯ. މިއީ 13 ވަޒީރުންގެ ވާހަކަ މި އުޅެނީ. މިއީ ރާއްޖޭގައި މަސްއޫލިއްޔަތުތަކެއް ހަވާލުކޮށްފައި ތިބި މީހުން، އެ މީހުންގެ ދާއިރާގެ ޤާބިލުކަމާއި، ތަޞައްވުރާ ބެހޭ ގޮތުން އެ މީހުން އެ މީހުންގެ ދާއިރާ ކުރިއެރުވުމަށް ހުރި ވިސްނުންތަކާ ބެހޭ ގޮތުން އަޅުގަނޑުމެން އެ މީހުންގެ ފަރާތުން މަޢުލޫމާތު ހޯދަންޖެހޭ. އެ މީހުންނާ އަޅުގަނޑުމެން ގެނެސްގެން ޑިސްކަޝަނެއް ހިނގަންޖެހޭ. އެހެންވީމާ، އަޅުގަނޑު ދެކޭގޮތުގައި އެ މީހުންނަށް ވެސް އެ ވަގުތު ލިބެންޖެހޭނެ. އަދި އެ ވާންޖެހޭނީ އަޅުގަނޑުމެންގެ ރަސްމީ ދުވަސްތަކުގެ ތެރެއިން އެކަށީގެންވާ ގަޑިއެއްގައި ކުރާ ކަމަކަށް. އެކަށީގެންވާ ދިގު މިނެއްގައި ކުރާ ކަމަކަށް. އަޅުގަނޑަކަށް ނުވިސްނޭ އެހެން އިންޓަރވިއުތަކަށް ގެންނަހެން ރޭގަނޑު ގެނެސް މި ތާނގައި ދެތިން ގަޑިއިރު ވަންދެކަށް ބައިތިއްބައިގެން މިކަން ކުރެވިދާނެ ކަމަކަށް. ފުރިހަމަ އިހުތިރާމާއި، ޕްރޮޓޮކޯލާ އެކުގައި މިކަން ހިނގަންވާނީ. އަދި މިއީ އަލަށް ކުރާ ކަމަކަށް ވާތީ މިކަން އަޅުގަނޑުމެން ވަރަށް ވިސްނުންތެރިކަމާ އެކު ކުރަންވާނެ ކަމަށް އަޅުގަނޑު ދެކެނީ. އަޅުގަނޑަށް ފެންނަނީ، އަޅުގަނޑަކަށް ނުވިސްނޭ އޮގަސްޓު މަހުގެ ނިޔަލަކަށް މިކަން ނިންމިދާނެ ކަމަކަށް އިނގޭތޯ. އަޅުގަނޑު ހަމަ ހިތެއް ނުބުނޭ މިހާރު އަޅުގަނޑުމެންގެ އެޖެންޑާތަކުގައި ކްރައުޑުވެފައި ހުރި އިންތިޤާލީ މައްސަލަތަކާއި ކަންކަން ހިނގަމުން ދާއިރަކު މުޅި މި ޕްރޮސެސް އޮގަސްޓުގެ ކުރިން ނިންމާލެވިދާނެ ކަމަކަށް. އަދި އެހާ ތެޅިފޮޅިގަނެގެން ކުރަންޖެހޭ ކަމެއް ކަމަކަށް ވެސް އަޅުގަނޑު ނުދެކެން. އެހެންވީމާ، އަޅުގަނޑު ހުށަހަޅަނީ ސެޕްޓެމްބަރު 15ގެ ކުރިން މިކަން ނިންމަން. 

ވައިކަރަދޫ ދާއިރާގެ މެންބަރު ޢަލީ ޢާރިފު ވާހަކަދެއްކެވުން:

އާދެ، އަޅުގަނޑު ވެސް ބޭނުންވަނީ މި ލިސްޓުގައި މިއޮތް 12 ބޭފުޅުންނަށް ވީހާ ވެސް އަވަހަކަށް މި ކޮމިޓީ ތެރެއިން މި ޕްރޮސެސް ގެންގޮސްފައި އެ ބޭފުޅުންނަށް ރުހުން ދެވޭތޯ މަޖިލީހަށް ފޮނުވަން، ތަޅުމަށް ފޮނުވަން. ދެން އެ ބޭފުޅުން ނަޝީދު އެ ވިދާޅުވި ފަދައިން އަޅުގަނޑުމެން ޖެހޭނެ ހަމަ ފުރިހަމަ އިހުތިރާމާއި އެ ޕްރޮޓޮކޯލްގެ ދަށުން ދާންޖެހޭނީ، އެ ބޭފުޅުން އަޅުގަނޑުމެންނާ ދޭތެރޭ އަދި ކޮންމެ އެއްޗެއް ކިޔާފައި އޮތް ނަމަވެސް. އެ ދެން ވަކި ކަމެއް. އަޅުގަނޑުމެން އިންސާނުން ވީމަ މިކަހަލަ އެއްޗެހި ހަމަ ކުއްލި ކުއްލިއަށް ހަނދާނަށް އަންނާނެ. އެހެންވީމާ، އެ ތަންކޮޅު ވެސް އާ ކޮށްލާފައި. އަޅުގަނޑަށް ފެންނަނީ މިހާރު ވެސް އަޅުގަނޑުމެން ގަޑިއެއް ކަނޑައަޅަން. ކޮންމެ ޢައްޔަންކުރައްވާފައި ތިއްބެވި ވަޒީރު ބޭފުޅަކަށް ވެސް މެކްސިމަމް 1 ގަޑިއިރު. ދެން ސެޓު ސުވާލުތަކެއް ކުރަން. އެހެންނޫނީ ހަމަ މި ގޮތަށް އަޅުގަނޑުމެން ހަމަ ނައްޓަނައްޓައިގެންދާނެ. ޔަޤީން ކަށަވަރު އެ ބޭފުޅުންނާ ދިމާލަށް އަޅުގަނޑުމެން ނައްޓަނައްޓައިގެންދާނެ. އެހެންވީމާ، ސެޓު ސުވާލުތަކެއް ކުރަން ނިންމާފައި އަޅުގަނޑުމެން ގެންދަންޖެހޭނީ އެ ބޭފުޅުން. ދަންނަވަންޖެހޭނީ.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

އަޅުގަނޑަށް ފެންނަނީ ހަމަ ކުރިއަށް އޮތް ހަފްތާ ތެރޭގައި ނިންމާލެވޭ ގޮތަށް މި ކަންތައް ރާވައިގެން ކުރިއަށް ގެންދަން. ސަބަބު ވެސް އަޅުގަނޑު ދަންނަވާލާނަން. ސަބަބަކީ، އަޅުގަނޑުމެންގެ ކޮމިޓީ އިން މާކުސް ދީ ކަންތައްތަކެއް ނިންމި ކަމުގައި ވިޔަސް ފްލޯރގައި ވޯޓުދޭނީކީ އެއަށް ވިސްނައިގެނެއް ނޫން. ކޮމިޓީ އިން އަދި ބަލައިގަންނަން ނުފެންނަ ކަމަށް ނިންމަވާފައި ތިއްބަވާ ބޭފުޅުން ވެސް ހަމަ އެބަ ވަރަށް މަތީ އަޣުލަބިއްޔަތަކުން ފްލޯރގައި ފާސްވެގެން އެބަ ދޭ. ވޯޓު ލިބިގެން އެބަ ދޭ. އެ ވިސްނުމުން އަޅުގަނޑު މި ވިސްނަނީ. ވިސްނާއިރު އަޅުގަނޑުގެ ވިސްނުމަކީ އަޅުގަނޑުމެންގެ ހިތްހަމަޖެހުމަށްޓަކައި ނޫނީ އަޅުގަނޑުމެންގެ ތެރޭގައި ތިއްބެވި އިދިކޮޅު ހަރަކާތުގެ ބޭފުޅުން އެ ބޭފުޅުންގެ ހިތްހަމަޖެހުމަށްޓަަކއި ވަޒީރަކާ ކޮށްލަން ބޭނުންވާ ސުވާލެއް ކޮށްލުމަށްޓަކައި މިތަނަށް ހާޒިރުކުރަނީ ކަމަށް އަޅުގަނޑުގެ ވިސްނުމަކީ. އެ ބޭފުޅުންނަކީ އެ ކަމަށް ޤާބިލު ބޭފުޅުންނަށް ވާތީ ކަމަށް ކުރީގައި ވެސް އެ ކަމަށް މި މަޖިލީހުން ރުހުން ދެއްވާފައި ވަނީ. އަޅުގަނޑު އެ ވިސްނުމުގައި ވިސްނާއިރު އަޅުގަނޑު ހުށަހަޅަން ކުރިއަށް އޮތް ހަފްތާގައި ނިމޭ ގޮތަށް ރާވައިގެން ކުރިއަށް ގެންދަން. ޝުކުރިއްޔާ. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އަޅުގަނޑު ޠާރިޤުގެ ހުށަހެޅުމަށް ވަރަށް ބޮޑަށް ތާއީދުކުރަން. އަދި އަޅުގަނޑު އެދެން ސުވާލުގެ ވަގުތު ދާއިރު މީޑިޔާއަށް ވެސް ދަޢުވަތު ދޭން. 

ރިޔާސަތުން ވާހަކަދެއްކެވުން:

އާދެ، ތި ސުވާލަށް އަޅުގަނޑު ޖަވާބެއް އަރުވާނަން. މީޑިޔާއަށް ފުރުޞަތުއޮންނާނެ ބޭނުންފުޅިއްޔާ ވަޑައިގަންނަވަން ސިއްރު ޖަލްސާއަކަށް އަޅުގަނޑުމެން ކަނޑަނާޅާ ކަމަށް ވެއްޖިއްޔާ. ދެން ތި ބޭފުޅުން ކަނޑައެޅިގެން އެކަހަލަ ފާސްކުރުމެއް ފާސްކުރައްވައިފިއްޔާ އަޅުގަނޑު ދަޢުވަތު ފޮނުވަން އިދާރީ ބޭފުޅުންނަށް ދަންނަވާނަން. އެހެންނޫނިއްޔަކާ އަޅުގަނޑު ނުދަންނަވާނަން އިނގޭތޯ. 
ވައިކަރަދޫ ދާއިރާގެ މެންބަރު ޢަލީ ޢާރިފު ވާހަކަދެއްކެވުން:

އާދެ، މަޚްލޫފުގެ ހުށަހެޅުމަށް އެއީ މީޑިޔާ އަށް ދަޢުވަތުދިނުމަށް އެ ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. ދެން އަޅުގަނޑު އަސްލު މި ފުރުޞަތު މި ބޭނުންކުރީ ޠާރިޤު ވިދާޅުވި އެއްޗަކަށް. ދެން އަޅުގަނޑުގެ އަޚް، މުޙައްމަދު ޠާރިޤު ވިދާޅުވި އިދިކޮޅު ހަރަކާތުގެ މީހުންނޭ ބުނީމަ އެ ތަންކޮޅަށް އަޅުގަނޑު ހަމަ އިންކާރުކުރާތީވެ. އިނދިކޮޅު ޕާޓީ، ނޫން، ނޫން. އޯކޭ އެއް ނުވާނެ. އަނގައިން އެ ނުކުންނަ ވަރަށް މުހިއްމު އެއްޗެއް. އަނބުރާ އިޔާދަ އެއް ނުކުރެވޭނެ. އެހެންވީމާ، އަޅުގަނޑު އެދެން ޠާރިޤު އެ ތަންކޮޅު ރަނގަޅުކޮށްލަދޭން. އިނދިކޮޅު ޕާޓީތަކޭ ބުންޏަސް މައްސަލަ އެއް ނެތް. ވަރަށް ބޮޑަށް ޝުކުރިއްޔާ.

ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

އަޅުގަނޑުވެސް ހަމަ.. 

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އަޅުގަނޑު އިއްޔެ ތި ބޭފުޅުންނެއް ނޫން. އެހެން ބޭފުޅަކު މިތަނަށް އެދިވަޑައިގަތީމަ ވެސް ނާރުވަން. އެނގިވަޑައިގަންނަވާނެ މިތާ ހުރިހާ ބޭފުޅުންނަށް. ކޮމިޓީތަކުގެ ގަވާއިދަކު ނޯންނާނެ އެ އެއްވެސް. ދެން، އެހެންވީމާ، ޢަބްދުއްރަޙީމަށް އަޅުގަނޑު މިހާރު ނަޝީދު ފަސްކޮށްލުމާ އެކު ފުރުޞަތުއަރުވައިފިން ވާހަކަދައްކަން. 

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:

ނޫން، އަޅުގަނޑު މި މައްސަލަ ނެގީ ޠާރިޤު ވާހަކަދައްކަން ފެށުމުގެ ކުރިން އަޅުގަނޑު ފުރުޞަތަކަށް އެދިފައި އެ އޮއްވާ، އޭގެ ފަހުން ޢާރިފު އެދުނީ. މަޚްލޫފު އެދުނީ. ނަޝީދު އެދުނީ. އެ 3 ބޭފުޅުންނަށް ދެއްވިއިރު ވެސް އަޅުގަނޑުގެ ނަން ނައިމަ އެއީ ކިހިނެއްވީ ކަމެއްތޯ ސާފުކޮށްލަންވެގެން. ޝުކުރިއްޔާ. އިތުރު ވާހަކަ އެއް ދައްކާކަށް ބޭނުމެއް ނޫން. 

ރިޔާސަތުން ވާހަކަދެއްކެވުން:

އަޅުގަނޑު ތިކަމަށް މަޢާފަށް އެދެން. ޙަޤީޤަތުގައި ވެސް އަޅުގަނޑަށް ނޯޓުކުރެވިފައި ނެތީ. އަޅުގަނޑު މި ގެންދަނީ އަޅުގަނޑަށް ފެންނަ ވަރަކަށް ނޯޓުކުރަމުން. އެ ދެން ތަރުތީބުން މި ދެނީ. ޙަޤީޤަތުގައި ވެސް އަޅުގަނޑަށް ނުފެންނަނީ. އެހެންވީމާ، ހަމަ ތި ކަމާ އަޅުގަނޑު މަޢާފަށް. މުސްޠަފާ އެބަ އިން ނޯޓުކޮށްފައި އިނގޭތޯ. އަޅުގަނޑަށް ނޯޓުކުރެވިއްޖިއްޔާ ދެން ހަމަ އަރުވާނަން. އެހެންވީމާ، ޢަބްދުއްރަޙީމު އެއީ ހަމަ އަޅުގަނޑު އަތްދަށުން ދިޔަ ކަމެއް. އަޅުގަނޑު ވަރަށް ބޮޑަށް މަޢާފަށް އެދެން. މިހާރު މިހެން ދިމާވީމާ، އަޅުގަނޑަށް ނޯޓުކުރެވިފައި ތިބި ބޭފުޅުން އަޅުގަނޑު ދަންނަވާލާނަން. ނަޝީދު، މުސްޠަފާ، ވިސާމް، ޢަބްދުއްރަޙީމް. ދެން ޢަބްދުއްރަޙީމުގެ ފުރުޞަތު މި ދިޔައީ. އިތުރަށް ފުރުޞަތެއް ބޭނުންފުޅުވާނެތޯ؟ ނޫން! އަޅުގަނޑު ނަޝީދަށް މިހާރު ފުރުޞަތުއަރުވާނަން. 

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އާދެ، އަޅުގަނޑު ވެސް ހަމަ ޠާރިޤު ވިދާޅުވި ވާހަކަފުޅަކާ ގުޅިގެން. އެއީ ހަމަ އުފެދިގެން ދާނެ ވިސްނުމެއް ކަމަށް ވާތީ، އަޅުގަނޑު ހަމަ ކުރީ ބައިގައި ހަމަ ދަންނަވާލަން ބޭނުންވަނީ ވަޒީރުން މިތަނަށް މި ހާޒިރުކުރެވެނީ ރައްޔިތުންގެ މަޖިލީހުން އަދާކުރަންޖެހޭ ވާޖިބެއް އަދާކުރާށޭ. އެ މީހުންނަށް ރުހުން ދިނުމުގެ ޕްރޮސީޖަރެއް ކުރީބައިގައި ކަނޑައެޅިފައި އޮތީމަ. އެ ގަވާއިދު ކަނޑައެޅި އިރަކު އެއް މި ވަޒީރުން އިސްތިއުފާދެއްވާފަ އެއް ވެސް ނުވޭ. މި ހާލަތު އައިސްފަ އެއް ވެސް ނުވޭ. އެހެންނަމަވެސް، މިއީ އުސޫލެއްގެ ގޮތުން ވަޒީރުންނަކީ ރައީސުލްޖުމުހޫރިއްޔާ ޢައްޔަންކުރައްވާ ބޭފުޅުންކޮޅަކަށް ވެފައި، އަދި ރައްޔިތުންގެ މަޖިލީހުން ބޭރުން އަންނަ ބޭފުޅުންކޮޅަކަށް ވާތީ، އެ ބޭފުޅުން މަސައްކަތްކުރައްވަން ޖެހިވަޑައިގަންނަވަނީ ރައްޔިތުންގެ މަޖިލީހަށް ޖަވާބުދާރީވާ ހާލަތުގައި ރައްޔިތުންގެ މަޖިލީހާ ގުޅިގެން ކަމަށް ވާތީ، ރައްޔިތުން މަޖިލީހުގެ އިތުބާރާއި ރުހުން އޮތް ބަޔަކަށް އެ މީހުން އެބަ ވާންޖެހޭ ދެމިތިބުމަށްޓަކައި. އެކަން ކުރެވޭނީ އެ މީހުން ޢައްޔަންކުރާއިރު އެ މީހުންނަށް މަޖިލީހުގެ ރުހުން އޮތްކަން ހާމަކޮށްދީގެން. އެ މަޤުޞަދު ހާސިލުކުރުމަށްޓަކައި ރުހުން ދިނުމުގެ ޕްރޮސެސް އެއް މި އޮންނަނީ. ރުހުމެއް ނުދެވޭނެ އެ ވަޒީރަކާ ވާހަކަދައްކާލާ، އެ ވަޒީރަކު އޭނަގެ ދާއިރާ ކުރިއަށް ގެންދިއުމާ ބެހޭ ގޮތުން ޤައުމީ ފެންވަރެއްގައި ވިސްނަނީ ކިހިނެއްކަން އަޅުގަނޑުމެން އަހާނުލަންޏަކާ. އެހެންވީމާ، އެކަން ކުރުމަށްޓަކައި އޭނަ ހާޒިރުކުރާ ހާޒިރުކުރުމަކީ ހިތުގައި އޮތް އުދާހެއް ފިލުވާލަން ވެގެން ގެންނަ ގެނައުމެއް ކަމަށް މާނަކުރެވިގެން ނުވާނެ. އަދި އިނދިކޮޅު ފަރާތަކުން ޖެއްސުންކުރުމަށްޓަކައި ކުރާ ކަމެއްގެ ގޮތުގައި ވެސް މާނަކުރެވިގެން ނުވާނެ. އަޅުގަނޑު ދެކޭގޮތުގައި އެއީ ހަމަ އަދާކުރަންޖެހޭ ވާޖިބެއް. އެ ވާޖިބު އަދާކުރައްވަންޖެހޭނެ ސަރުކާރަށް ނިސްބަތްވާ ފަރާތްޕުޅުތަކުން ވެސް ކަށަވަރުކުރަންޖެހޭ ކަންތައްތަކެއް ހުންނާނެ އެ ވަޒީރެއްގެ ފަރާތުން. އެހެންވީމާ، އަޅުގަނޑު ދެކޭގޮތުގައި މި ވާހަކަ ނުކުމެގެން ދާނީ ހަމަ ދަނޑިވަޅުގެ ގޮތުންނާއި ސިޔާސީ ގޮތުން އަޮތް ހާލަތުގެ ގޮތުން ނިކަން ފަސޭހައިން ސްޕިންވާނެ ޖެއްސުންކުރުމަށް ކުރާ ކަމެއްގެ ގޮތުގައި. އެހެން އެކަން ވުން ލާޒިމެއް ނޫންކަން ހަމަ އަޅުގަނޑު ހަމަ ރެކޯޑަށްޓަކައި ދަންނަވާލަން.

ތިމަރަފުށީ ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

އާދެ، އެއް ޕާޓީ އެއް ކަމަކު ކޮންމެހެން ޚިޔާލު އެއް ގޮތް ވާކަށް ވެސް ނުޖެހޭ ޢިއްޒަތްތެރި މުޤައްރިރު. އަޅުގަނޑު ހަމަ ތަކުރާރުކޮށް ދަންނަވާނީ އަޅުގަނޑުމެން މި ބޭފުޅުން ގެނައުމުގެ މަޤުޞަދަކަށް ވަނީ ޤާނޫނުއަސާސީގައި ބަޔާންކޮށްފައިވާ 5 ޝަރުތެއް އެބަ އިނދޭ. އެ ޝަރުތުތަކާ ޚިލާފު ބޭފުޅަކު ވޭތޯ އާއި އެ ބޭފުޅުންގެ ޤާބިލުކަމާއި ކަންކަން ބެލުމަށްޓަކައި، ގެންނަ ކަމަށް ވާ ނަމަ. އަޅުގަނޑަށް ހީވަނީ އެ ބޭފުޅުން ހާޒިރުކުރަންޖެހޭ ސަބަބަކީ މި ޤާނޫނުއަސާސީއަށް ތަބާވާ ކަމަށް ވަންޏާ ބަލަންޖެހޭނީ މީގެ އެންމެ މުހިއްމު އެއްޗެއް ކަނޑައަޅަން 5 ޝަރުތެއް ކަނޑައަޅާފައި މި އިންނަނީ. އެއިން ޝަރުތަކާ ޚިލާފު ބޭފުޅަކު ލާފައި ވޭތޯ ބެލުމުގެ ޤާބިލުކަން. އެހެންވެއްޖިއްޔާ އެކަހަލަ ސުވާލުތައް އަޅުގަނޑުމެން ކުރަން ގެންނައިރުގައި ޔަޤީން ސުވާލުކުރެވޭނެ ތަފާތު ސުވާލުތައް. މީޑިޔާ ކުރިމަތީގައި މިކަން ކުރުމަކީ ރަނގަޅު ކަމެއް ނޫން. މީގެ މަޞްލަޙަތަށް ބަލާއިރު ރަނގަޅު ކަމެއް ނޫން. ދެން އަޅުގަނޑަށް ހީވަނީ މި ބޭރުން ހަމަ މީގެތެރޭގައި ކޮމިޓީތެރޭގައި ހިމެނޭ ބޭފުޅުންނަށް ވެސް މީގެ މަޞްލަޙަތު ހުރި ގޮތަށް ބަލާއިރު އަޅުގަނޑަށް ހިއެއް ނުވޭ މާ ރަނގަޅު ކަމެއްހެނެއް. އެހެންވީމާ، އަޅުގަނޑު ވަރަށް ބޮޑަށް އެދެން އެ މީޑިއާ ކުރިމަތީ ނޫން ގޮތަކަށް އަޅުގަނޑުމެން އެ ބޭފުޅުން ގެނެސް ވަކިން ކުރާ ސުވާލެއް ކޮށްގެން ސިއްރު ޖަލްސާއެއްގެ ގޮތުގައި އެ ގެންދިއުމަށް އަޅުގަނޑު ވަރަށް ބޮޑަށް ހުށަހަޅަން އެ ގޮތް. ދެން މީގެން ނުކުންނާނެ ނަތީޖާ، މީގެން ނުކުންނާނެ ވަރަށް ގިނަ ނަތީޖާތަކެއް އެބަ ދޭ، އެގޮތަށް ކުރިއަށް ގެންގޮއްސިއްޔާ އިނގޭތޯ. އެހެންވީމާ، އަޅުގަނޑު ހަމަ ކުރިޔާލާ މި ބުނީ. އެއްގޮތަކަށް ވެސް މީގެ ރަނގަޅު ކަމެއް ނޫން، މަޞްލަޙަތަށް ރަނގަޅު ކަމެއް ނޫން އެއްގޮތަކަށް ވެސް މީޑިޔާ ކުރިމަތީގައި ގެނެސް، އެ ބޭފުޅުން ގެނެސް އަޅުގަނޑުމެން އެ ބޭފުޅުން އޮރިޔާންވާ ސިފައިގައި އެ ޒުވާބުތައް ކޮށް އެ ޒުވާބުތައް މިތާ އެތެރޭ ހިންގުމަކީ. އެހެންވީމާ، އަޅުގަނޑަށް ޔަޤީން އެ ހާލަތަށް ދާނެ. އެ ހާލަތަށް ދާނެކަން ޔަޤީން. 

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

ޝުކުރިއްޔާ. އާދެ، އަޅުގަނޑު އެންމެ ފުރަތަމަ ވެސް ވައިކަރަދޫ ދާއިރާގެ ޢިއްޒަތްތެރި މެންބަރު އެ ވިދާޅުވި ބަސްފުޅާ ގުޅިގެން އަޅުގަނޑު މަޢާފަށް އެދެން. އަޅުގަނޑަށް ދެންނެވުން ގޮތް އިނދިކޮޅު ހަރަކާތުންނޭ އަޅުގަނޑަށް ދެންނެވުނީ އަޅުގަނޑު ދަންނަވަން ބޭނުންވި ގޮތެއް ނޫން އެއީ. އެހެންނަމަވެސް، އަޅުގަނޑު ދަންނަވަން ބޭނުންވީ ވާހަކައިގެ ޙަޤީޤީ މަޤުޞަދަކީ އެއީ. އެހެންވީމާ، އަޅުގަނޑު ދަންނަވާލާނަން. އެންމެ ބޮޑު ދިވެހިރާއްޖޭގައި މި ވަގުތު އޮތް އެންމެ ބޮޑު އިދިކޮޅު ޕާޓީގެ ފަރާތުން ބޭނުންފުޅުވެލައްވާނީ އެ ބޭފުޅުންގެ އެކްޓިވިސްޓުންނާ ކުޅެލުމަށްޓަކައި މިތަނަށް ހާޒިރުކޮށް ވަޒީރުންނާ ބޭނުންވާ ސުވާލުތަކެއް ކޮށްލައި އެ ކަމުގެ ހިތްހަމަޖެހުން ހޯއްދެވުން. އެހެންވީމާ، އެ ހިތްހަމަޖެހުން ހޯއްދެވުމަށްޓަކައި މިތަނަށް ހާޒިރުކުރުމަކީ ހަމަ އެންމެ ރަނގަޅު ކަމެއް ކަމަށް އަޅުގަނޑު ވެސް ދެކެން. އެހެންނަމަވެސް އުސޫލެއްގެ ގޮތުން އަޅުގަނޑު ކުރިން ވޯޓު ދިނީ. ކޮމިޓީއަށް ހާޒިރުކުރުމަކީ ޤާނޫނުއަސާސީ އާއި ޤާނޫނުތައް ހުއްދަކުރާ ކަމެއްކަން އަޅުގަނޑު ގަބޫލުކުރަން. އަޅުގަނޑު އެ ގޮތަށް ވޯޓުދިނީ އަޅުގަނޑު އެކަން ގަބޫލުކުރާތީ. އެހެންނަމަވެސް، މި ކޮމިޓީއަށް ހާޒިރުކޮށް ވަޒީރުންނާ ސުވާލުކޮށް ހެދުން. އެކަމަށްޓަކައި ސުވާލުކޮށް ހެދުމަކީ އެއީ އަޅުގަނޑަށް މާ ބޮޑަށް ތާއީދުކުރެވޭ ކަމެއް ނޫން. މިއީ އަޅުގަނޑަށް ހަމަ އަމިއްލަ ވިސްނުން އަޅުގަނޑުގެ ހުރި ގޮތަށް މިދަންނަވަނީ. އަޅުގަނޑު ގަބޫލުކުރަނީ މި ކޮމިޓީ އަށް ހާޒިރުކޮށްފިއްޔާ ހަމަ މީޑިޔާ ހަމަ އޯޕަންކޮށް ހުޅުވާލެވިފައޭ އޮންނަންވާނީ މީޑިޔާގައި ބަރާބަރަށް ކުޅެވެންވާނެ. އަޅުގަނޑެއް ގަބޫލެއް ނުކުރަން އަޅުގަނޑުމެން ސަރުކާރުން ވަޒީރުކަމަށް ގެންނަން ބޭނުންވާ އެއްވެސް ވަޒީރަކީ ނޫނީ ބޭފުޅަކީ އެހާ ގާބިލުކަން ކުޑަ ބޭފުޅުން ކަމަކަށް. އަޅުގަނޑު ގަބޫލުކުރަނީ އިދިކޮޅު ޕާޓީގެ ފަރާތުން ކުރައްވާ ކޮންމެ ސުވާލަކަށް ޖަވާބުދާރީވެލައްވާ އެ ބޭފުޅުން ޕޮއިންޓު ހޯއްދަވައިގެން އަޅުގަނޑުމެން ރައްޔިތުންގެ ރުހުން ހޯއްދަވާނެ ކަމަށް. ޙަޤޤީޤަތުގައި މީޑިޔާ އިން ފުރުޞަތު ލިބުން އެއީ ވަރަށް މުހިއްމު ކަމެއް. އަޅުގަނޑުމެންނަށް ހަމަ ބޮޑު އިދިކޮޅު ޕާޓީން އަދި ރުހުން ނުދެއްވިކަމުގައި ވިޔަސް ރައްޔިތުންނަށް އޭރުން ސާފުވާނެ އެ ބޭފުޅުންނަކީ ވަރަށް ޤާބިލު ބޭފުޅުންކަން. ޝުކުރިއްޔާ.

މަޑުއްވަރީ ދާއިރާގެ މެންބަރު ވިސާމް ޢަލީ ވާހަކަދެއްކެވުން:

އާދެ، އަޅުގަނޑު ހަމަ އެއް ބޭފުޅަކު ހުށަހެޅުއްވީ ތަންކޮޅެއް ދިގު މުއްދަތެއް މި ކަމުގައި، އަނެއް ބޭފުޅަކު މި ހުށަހެޅުއްވީ ވަރަށް އަވަހަށް މިކަން ނިންމަވާލައްވަން. އަޅުގަނޑު ހިތަށް އަރަނީ އެ ދޭތެރެ މެދަށް އަޅުގަނޑުމެން ދާންވީ ކަންނޭނގެއޭ. މި ދައުރު ނިމުމުގެ ކުރިން މިސާލަކަށް މިކަން ނިންމާލަން. ސެޕްޓެމްބަރާ ހަމައަށް ދާ ކަމަށް ވަންޏާ މި ދައުރު ނިމިގެން އަނެއްކާ ޗުއްޓީއަށް ދިއުމުގެ ވާހަކަ އެ ދޭތެރެއަށް އަންނާނެ. އެހެންވީމާ، މިސާލަކަށް އިންތިޤާލީ ކަންކަން ނިމިޖިއްޔާ ޗުއްޓީ އަށް ދިޔުން ވެސް އެކަށީގެންވޭ. އެހެންކަމަށްވަންޏާ އަނެއްކާ ސެޕްޓެމްބަރު 15އާ ހަމައަށް އަޅުގަނޑުމެން މަސައްކަތް ނިންމިޔަސް މި މަސައްކަތަކީ ޙަޤީޤަތުގައި މަޖިލީހުން އަދި ފްލޯ އިން ފާސްވެގެން ނިންމޭނެ މަސައްކަތެއް ނޫން. އެހެންވީމާ، މި ދައުރުގެ ތެރޭގައި މިކަން ކުރެވޭނެ ގޮތަކަށް މިކަން ރޭވުނިއްޔާ އަޅުގަނޑަށް ވަރަށް ރަނގަޅު. ދެން މިހާރު އަޅުގަނޑުމެންގެ އަތުގައި އޮތް ސިޓީގައި އެބަ އޮވޭ ޓޫރިޒަމް މިނިސްޓަރަކަށް ހުންނެވި ބޭފުޅެއްގެ ނަންފުޅު ވެސް. ދެން އެ ބަދަލުވެގެން އަދި އައިސްފައި އޮތް ސިޓީ އެއް އަޅުގަނޑުމެންގެ އަތަކު ނެތް ކަންނޭނގެ. އެހެންވީމާ، އެ ކަމާ ބެހޭ ގޮތުން ވެސް އަޅުގަނޑުމެން އެބަޖެހޭ ކަންނޭނގެ ކޮންމެވެސް ގޮތެއް ނިންމަން. ދެން އަނެއް ކަމަކީ އަޅުގަނޑު ހިތަށްއެރީ މި ވަޒީރުންގެ ކަންތަކުގައި އަޅުގަނޑުމެން އެ ވަޒީރަކު ނިމޭވަރަކުން އަޅުގަނޑުމެން ފްލޯއަށް އެކަންކަން ފޮނުވަންވީ ނޫންތޯއޭ. އޭރުން ދެން މިތަނުގައި ތާށީވެގެން ކޮންމެހެން އެ ވަޒީރުންގެ މައްސަލަތައް ނުނިމިފައި ހުންނާކަށް ނުޖެހޭނެ. ކޮންމެ ގޮތެއް ވިޔަސް އެކި ބޭބޭފުޅުންނަށް ވަކިވަކިން މި ވޯޓަށް އަހަނީ. އެހެންކަމަށްވަންޏާ ހަމަ މިކޮޅުން ނިމޭވަރަކަށް ޕްރޮސެސްކޮށްގެން ހަމަ ފްލޯ އަށް ގެންދަވަންވީ ނޫންތޯއޭ. އެ ގޮތަށް މަސައްކަތްކުރަން. އެހެންވީމާ، ހަމަ މި ދައުރު ނިމުމުގެ ކުރިން މިކަން ނިންމާލެވޭނެ ގޮތަކަށް ނަޝީދު ވެސް އެއްބަސްފުޅުވެލައްވާ ނަމަ.

ރިޔާސަތުން ވާހަކަދެއްކެވުން:

އަޅުގަނޑު ދެން ބަލާފައި ވެސް އޮތީ ހުރިހާ ބޭފުޅުންގެ އެ ހުށަހެޅުންތަކަށް ވިސްނާފައި ގޮތެއް ހުށަހަޅަން ކަމަށް އެންމެ ކުރީގައި ގަބޫލުކުރައްވާތޯ. ދެން މިހާރު ވިސާމް ތި ހުށަހެޅުއްވީ. އަދިވެސް އެބަ އޮތް 2 ބޭފުޅަކު އެދިވަޑައިގެންފައި. ޢަބްދުއްރަޙީމް އެބަ އޮތް ލިސްޓުގައި. އެއީ ދެން އެހެން ގޮތަކަށް. ކުރިއަށް ގެންދަވާ ބޭނުންފުޅިއްޔާ. ދެން ގަޑިއަށް ތި ބޭފުޅުން ބެއްލެވިއްޔާ ބޮޑަށް ރަނގަޅީ. މިއަދު ނިންމަން ހުރި ކަންތައް ނިންމަންޖެހޭނެ. 

ފޮނަދޫ ދާއިރާގެ މެންބަރު ޢަބްދުއްރަޙީމް ޢަބްދުﷲ ވާހަކަދެއްކެވުން:
އަޅުގަނޑު ވަރަށް ކުރުކޮށްލާނަން. އެ ފުރަތަމަ، އެންމެ ފުރަތަމަ ވިސާމުގެ ހުށަހެޅުމަށް ތާއީދުކުރާނީ. ދެން 2 ވަނަ ކަމަކަށް އަޅުގަނޑު ދަންނަވަން އުޅުނީ ވަޒީރުން ގެނެސްގެން ހަމަ ޙަޤީޤަތުގައި ވެސް ސުވާލުކުރާ އިރުގައި އަޅުގަނޑުގެ އެބަހުއްޓޭ ހަމަ ޙަޤީޤަތުގައި ވެސް ކޮށްލަން ބޭނުންވާ ސުވާލު. އެއީ ވަރަށް ޙަޤީޤީ ވާހަކަ އެއް. އަޅުގަނޑު ކޮންމެހެން ނެތިން މިކަން ރީތިކޮށްލަންވެގެން އަޅުގަނޑު ހިތުގައި އޮތް އެއްޗެއް ނުބުނެ މިތާ މަޑުކޮށްލާކަށް. އަޅުގަނޑަށް ވަޒީރަކާ ސުވާލުކުރަން ފުރުޞަތު ލިބިއްޖިއްޔާ އެންމެ ފުރަތަމަ ވެސް ކުރާނެ ސުވާލަކީ ޤާނޫނުއަސާސީގެ ކޮންކަހަލަ ބަދަލެއް ގެނެސްގެންތޯ ރައްޔިތުންގެ މަޖިލީހަށް ކޮންހަލަ ބަދަލެއް އައިސްގެންތޯ މަނިކުފާނު އަލުން މަސައްކަތްޕުޅަށް ވަޑައިގަތީ. އެހެންވީމާ، މިކަހަލަ ސުވާލުތައް ހަމަ ކުރަން ހުރީމަ ޠާރިޤު އެހާ ސާފުކޮށް އެ ވާހަކަ ވިދާޅުވީމަ އެއަށް ތާއީދުކޮށްލާފައި ވިސާމަށް ތާއީދުކޮށްލަން. ދެން މީޑިޔާގައި ހަމަ ރަނގަޅަށް ކުޅެވޭ ގޮތަށް މިކަން ކުރަން އަޅުގަނޑަށް ވެސް ފެންނަ ވާހަކަ ދަންނަވާލަން. ޝުކުރިއްޔާ. 

ރިޔާސަތުން ވާހަކަދެއްކެވުން:

މި އަޅުގަނޑަށް ހީވަނީ މީޑިޔާގެ ކަންތަކުގައި އަޅުގަނޑު ޖަވާބެއް ވެސް އަރުވައިފިން ހެން އިނގޭތޯ. ދެން ތި ބޭފުޅުން ނުވިސްނެވީ ކަންނޭނގެ. އަޅުގަނޑުމެން ބޮޑެތި މީހުން ވީމަ ބައެއް ކަންކަމުގައި މުޅިން ސީދާކޮށެއް ނޫން ކަންނޭނގެ ވާހަކަ މިދެއްކެނީކީ އެއް. ދެން އަޅުގަނޑު މި ބަލަނީ ބޮޑެތި މީހުން ވީމަ ވިސްނާނެ ކަމަށް. އަޅުގަނޑު ދެންނެވީ މަޖިލީހުގެ ކޮންމެ ކޮމިޓީއަކަށް ވެސް މީޑިޔާ ހާޒިރުވުމުގެ ހުއްދަ އޮންނާނޭ. އެއީ ޖަލްސާ އެއް އޮތިއްޔާ. އެހެންވީމާ، އަޅުގަނޑު ވަކި އެއަށް ވުރެ އިތުރު ފިޔަވަޅެއް އަޅާކަށް ގަސްތެއްނުކުރަމޭ. އެހެން ދަންނަވާފައި އޮންނާނީ އިނގޭތޯ. ދެން އިތުރަށް ހުށަހެޅުމެއް ގޮތަށް ހުށަހަޅަން މި ޖެހެނީ ސިއްރު ޖަލްސާއަކަށް ހެދުމާއި، ނުހެދުމާ ބެހޭ ގޮތުން. ދެން އަޅުގަނޑަށް ހީވަނީ މި މައްސަލަ މި ވަރަށް އަޅުގަނޑަށް ބޭއްވޭނެ ހެން. އަދި އެބަ އޮތް އެއް ބޭފުޅެއް. އެއް ބޭފުޅަކު ވާހަކަދެއްކީމަ އަޅުގަނޑު މައްސަލަ އެއް ނެތް. މިހާރު މި ވާހަކަދައްކަމުންދާ މައްސަލަ ނިންމަން. އެއީ މަޚްލޫފު. 

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

އެއީ އަޅުގަނޑު ވެސް ހަމަ ވިސާމަށް ތާއީދުކޮށްލީ. ދެން މީޑިޔާ ވާހަކަ އަޅުގަނޑު ކޮންމެހެން ވެސް މި ފާހަގަކޮށްލަންޖެހެނީ މީގެ ކުރިން ބައެއް ފަހަރު ހަމަ ކޮމިޓީތަކުގައި އަޅުގަނޑަށް ފެނިފައި އެބަހުރި ހަމަ މީޑިޔާ ވަނީމަ ދަމާ ނެރެން އުޅެފައި ހުރި ތަންތަން ވެސް. ހަމަ ސިއްރެއް ނޫން. އެހެންވީމާ، ނިންމުމެއް ގޮތަށް ބާއްވަން. އަނެއްކާ އަޅުގަނޑަށް ޔަޤީން އެމް.ޑީ.ޕީގެ ތެރޭގައި އުޅޭ ތަންކޮޅެއް ވަރުގަދަވެގެން މި އުޅޭ ބޭފުޅުން. މުޞްޠަފާމެންގެ ވާހަކަ އެއް ނޫން. އުޅޭނެ ތަންކޮޅެއް ފާޑަކަށް، ފާޑަކަށް އުޅޭ އިނގޭތޯ. މި ހަމަ ކޮމިޓީ ހުއްޓުވާލާ މިކަހަލަ ކަންތަކަކަށް ހުރަސްއަޅަން މަސައްކަތްކޮށްފާނެތީ އަޅުގަނޑު ބޭނުންވަނީ ކުރީބައިގައި ހަމަ މީޑިޔާ އޮވެއްޖިއްޔާ ދެން ހަމަ އެ ވާ ހުރިހާ ކަމެއް ވެސް ވާނީ މީޑިޔާގެ ކުރިމަތީގައި. އެއްވެސް ހާލެއްގައި އަޅުގަނޑުމެން ޙަޤީޤަތުގައި ވެސް މި އުޅެނީކީ މި ތަނުގައި ބޮޑު ކަންތައްގަނޑެއް ހަދާކަށް ނޫން. އެކަމަކު، މި ކަން ވެގެން ދިޔަ ގޮތުން އެ ބޭފުޅުން ވެސް އިސްތިއުފާދެއްވީ ރައްޔިތުން މަޖިލީހުގެ ބޮލުގައި އަޅުއްވާފައި ކަމަށް ވާތީ އެއީ ކީއްވެގެން ކަމާއި އެކަހަލަ ސުވާލުތައް ހަމަ ޙަޤީޤަތުގައި ވެސް ހަމަ އަޅުގަނޑުމެން ކުރަންޖެހޭނީ ދެއްތޯ. އެހެންވީމާ، އެކަންކަމަށް ފުރުޞަތުއޮންނާނެ އެންވަޔަރމަންޓެއް ކްރިއޭޓުކުރަން. އަޅުގަނޑު ހަމަ ބޭނުންވަނީ މި ތަނުގައި ހަމަ މި ކޮމިޓީގައި ޙަޤީޤަތުގައި ވެސް ނިންމުމެއް ނިންމާފައި ބާއްވާލަން. އެހެންވެގެން. ދެން ވިސާމު އެ ހުށަހެޅުއްވި ގޮތަށް އަޅުގަނޑު ބޭނުން ދައުރު ނިމުމުގެ ކުރިން މިކަން ނިންމަން.

ރިޔާސަތުން ވާހަކަދެއްކެވުން:

މިހާރު މި އަޅުގަނޑު ފުރަތަމަ ނިންމަނީ އަޅުގަނޑުމެން ހުށަހެޅި ސުންގަޑީގެ ކަންތައް. މިހާރު ދެތިން ގޮތެއްގައި އައިސްފައި އޮތީ. އެހެންނަމަވެސް، އަޅުގަނޑަށް ހީވަނީ ފަހުން ވިސާމު އެ ހުށަހެޅުއްވި ހުށަހެޅުއްވުމަށް އެއްވެސް ބޭފުޅަކު އިޢުތިރާޟެއް ނުކުރައްވާ ހެން. އެއީ އަޅުގަނޑުމެން މި މަސައްކަތް ނިންމުމުގެ ސުން ގަޑިއަކީ މި ދައުރު ނިމުމުގެ ކުރިން ނިންމުން ކަމަށް. އަޅުގަނޑަށް އެއްވެސް ބޭފުޅަކު އިޢުތިރާޟުކުރައްވާ ތަނެއް ނުފެނޭ. އެހެންވީމާ، ކޮމިޓީގެ ހުރިހާ ބޭފުޅުންގެ އެއްބަސްވުމުގެ މަތިން ސުންގަނޑި ކަނޑައަޅާނީ ކޮމިޓީން ނިންމުމަށް އިނގޭތޯ. އެހެންވީމާ، އަޅުގަނޑުމެންގެ އެ މިގޮތަށް ނިންމުމުން އެ ވަރަށް އޮއްވަ ވެސް އަޅުގަނޑުމެނަށް ނިންމާފައި ފޮނުވިދާނެ. އެހެންވީމާ، އަޅުގަނޑުމެންގެ ސުންގަނޑި މި ގޮތަށް ނިމުނީ ކަމަށް އަޅުގަނޑުމެން މި ކަނޑައަޅަނީ އިޢުތިރާޟުނުކުރައްވަންޏާ އިނގޭތޯ. އެ ގޮތަށް ކަނޑައެޅުނީ މިހާރު. އެއްވެސް ބޭފުޅަކު އިޢުތިރާޟުކުރައްވާ ތަނެއް ނުފެނޭ. ދެން މި މަސައްކަތް ގެންދާނެ ގޮތްތައް، އަޅުގަނޑުމެން ބާއްވާނެ ދުވަސްތަކެއް، އިދާރީ ބޭފުޅުންނާ ވާހަކަދައްކައިގެން ނަޝީދު އެ ވިދާޅުވީ ވަގުތު އޮވެގެންނޭ މިކަން ކުރަންޖެހޭނީ. ދެން އެކަމަކު، އަޅުގަނޑަށް ހީވަނީ އަޅުގަނޑުމެން ވަގުތުގެ ދިގުމިނަކަށް ވިސްނާލަން އެބަޖެހޭ. އެއީ 30 މިނެޓުތޯ؟ 45 މިނެޓުތޯ؟ އެއް ގަޑިއިރުތޯ؟ އެ ގޮތުން އެއީ އަނެއް ގޮތަށް މިހާރު ދުވާލަކު ބޭފުޅަކަށް އެ ގޮތަކަށް ނޫން ކަންނޭނގެ މުޅިން ދެންނެވޭނީކީ. އެހެންވީމާ، އެ ކަމަށް ވެސް ކޮންމެވެސް ވަރަކަށް ވާހަކަދައްކާލީމަ ރަނގަޅު ގޮތެއް ނިންމާލާނަން. ޢާރިފު.

ވައިކަރަދޫ ދާއިރާގެ މެންބަރު ޢަލީ ޢާރިފު ވާހަކަދެއްކެވުން:
ޝުކުރިއްޔާ. ކުޑަހުވަދޫ ދާއިރާގެ މެންބަރަށް އަޅުގަނޑު ޝުކުރުދަންނަވަން. އަޅުގަނޑުމެންގެ މި ލިސްޓުގައި ކުރިމަތީގައި މި އޮތް ލިސްޓުގައި މި އޮތީ 12 ބޭފުޅުން. އެހެންވީމާ، އަޅުގަނޑަށް ގަބޫލުކުރެވެނީ ބައި ގަޑިއިރަކީ ރަނގަޅު ވަގުތެއް ހެން ކޮންމެ ބޭފުޅަކަށް އަރުވަން. އެއީ އަޅުގަނޑުގެ ގަބޫލުކުރާ ގޮތް. އެހެން ކަމަށް ވެއްޖިއްޔާ އެއީ 6 ގަޑިއިރު. 6 ގަޑިއިރު ދެން ބަހާލަންވީ. (ވަގުތުކޮޅަކަށްފަހު) ނޫން، ނޫން، ނޫން ކޮންމެ ވަޒީރު ބޭފުޅަކު ޢައްޔަންކުރައްވާ ބޭފުޅަކަށް ބައި ގަޑިއިރު ހަދާފައި. ދެން އެ 6 ގަޑިއިރު ހަމަ ރަސްމީ ދުވަހުގެ، ރަމަޟާން މަސް ކަމަށްވުމާ އެކު ރަސްމީ ދުވަހުގެ ތަންކޮޅެއް ސިވިލައިޒްޑު ގަޑިއަކަށް ހަދަން. އެހެން މިހެން މިދެންނެވީ މެންދުރު 12ގެ ފަހުން ނޫނިއްޔާ، އެކަން ކުރާކަށް ނޫންތޯ. މިއީ އެ ކަމެއް ނޫންތޯ މި ކުރަނީ. ބައިގަޑިއިރު މި ހުށަހަޅަނީ، އަޅުގަނޑު މި ހުށަހަޅަނީ ވެސް އަނެއްކާ އެ ބައިގަޑިއިރަކީ މެންދުރުގެ 12 ގެ ފަހުން އޮންނަ ގަޑިއަކަށް ހަދަން. އެއީ އެ ބޭފުޅުންނަށް ވެސް އަދި އަޅުގަނޑުމެންނަށް ވެސް ފަސޭހަވާނެ ކަހަލަ ގޮތަކަށް.

ކުޅުދުއްފުށި ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
އާދެ، އަޅުގަނޑު ކުރީ ދުވަހެއްގައި ތި ވާހަކަ ފުރަތަމަ ދަންނަވާލިއިރު ވެސް ދެންނެވިން ޖުޑިޝަލް ސަރވިސް ކޮމިޝަނުގައި އަޅުގަނޑުމެންނަށް ކުރެވުނު ތަޖުރިބާގައި ކޮމިޓީގެ ޓައިމް ވަކި ގަޑިއަކަށް އިނދެފައި އަޅުގަނޑުމެން ހުރިހާ މެންބަރުންނަށް މިހެން ސުވާލުކުރަން ހުށަހެޅީމަ މެންބަރުން ލެކްޗަރު ވެސް ދެއޭ. އަދި ޖަވާބު ދޭ މީހާ ވެސް ލެކްޗަރ ދެނީ. ސުވާލާ ޖަވާބެއް ނުހިނގާ. ބޮޑު ސިންގާ ކަންތައް ގަނޑަކަށް ވެގެން ދަނީ. އޭގެ މަޤުޞަދެއް ހާސިލެއް ނުވޭ. އެހެންވީމާ، މިކަން ކުރަން އެންމެ ރަނގަޅު ގޮތެއް ކަމަށް އަޅުގަނޑަށް ފެންނަނީ ހަމަ އެހެން ޤައުމުތަކުގައި ވެސް މިކަން ކޮށް އުޅޭ ގޮތަށް މުޤައްރިރު އިސްވެ ސުވާލުތަކެއް ކުރައްވާފައި، ދެން ކޮމިޓީގައި ސުވާލުކުރައްވަން ބޭނުންފުޅުވާ ބޭފުޅުންނަށް ކޮންމެ ބޭފުޅަކަށް 5 މިނެޓު ދެއްވާށޭ. އެ 5 މިނެޓުގެ ޖާގައިގެ ތެރޭގައި އޭނަ އަމިއްލަ އަށް ކުރަން ބޭނުންވާ ސުވާލު ވެސް ކުރާނޭ. އަަދި އެއަށް ލިބެންވާ ޖަވާބު ވެސް ލިބެންޖެހޭނޭ. އަދި އެއަށް އަންނަންޖެހޭ އިތުރު ސުވާލެއް އޮތިއްޖިއްޔާ އެ އިންޓަރެކްޝަންނަށް ކޮންމެ މެންބަރަކަށް ދޭށޭ ފުރުޞަތު އެ ހާޟޒރު ކުރެވޭ ފަރާތަކާ ދޭތެރޭގައި އިންޓްރެކްޓުކުރުމަށް ސުވާލާ ޖަވާބުކޮށްލައިގެން 5 މިނެޓް އިރު. ގަވަރމަންޓު ޕާޓީ އަށް 5 މިނެޓު ދެއްވާފައި، އޮޕޮޒިޝަނަށް 5 މިނެޓު ދެއްވާފައި އަނެއްކާވެސް ގަވަރމަންޓަށް 5 މިނެޓު ދެއްވާފައި، އޮޕަޒިޝަނަށް 5 މިނެޓު ދެއްވާފައި، އެކަހަލަ ގޮތަކަށޭ އެހެން ތަންތާނގައި މިކަން ސެނެޓު ކޮމިޓީތަކުގައި ކޮށްފައި ހުންނަނީ. އެހެންވީމާ، އެ ހިސާބުން އަނެއްކާވެސް މުޤައްރިރަށް ދެން ނިންމާލުމުގައި ރައުންޑުއަޕް ފުރުޞަތެއް ނަންގަވާފައި ނިންމާލެއްވީމަ ހުރިހާ މެންބަރުންނަށް ވެސް އެ ފުރުޞަތު ލިބިވަޑައިގަންނަވާނެ. އަދި 5 މިނެޓުން ހަމަ ޢާއްމުކޮށް ވާހަކަދައްކާލާ އުޅެލެވޭނެ ހެން އަޅުގަނޑަށް ހީވަނީ. އަޅުގަނޑުމެންގެ ކޮމިޓީތަކުގައި މިދޭ ލެކްޗަރުތައް ނުދީ. ޝުކުރިއްޔާ.

ރިޔާސަތުން ވާހަކަދެއްކެވުން:

އިތުރު ބޭފުޅެއް އެދިވަޑައިގެންފައި ނެތް. އެހެންވީމާ، ނިންމަން އަޅުގަނޑު މި ހިފަނީ. މިހާރު ފުރަތަމަ ކަމަކީ ކޮމިޓީ ނިންމަން ހިފަނީކީ ނޫން. ތައްޔާރުވެވަޑައިނުގަންނަވާތީ. މި ނަޝީދު މި ހުށަހެޅުއްވި ގޮތަށް މިހާރު އަޅުގަނޑުމެން ފުރަތަމަ ދެން މި ކަމުގައި ބައެއް ކަންތައްތައް ނިންމާލަން އެބަޖެހޭ. އާދެ، އެއް ކަމަކީ މި ނަޝީދު މި ހުށަހަޅުއްވަނީ އަޅުގަނޑުމެން ސުވާލުކުރުމުގައި އަދި އަޅުގަނޑު ތަޢާރަފުކުރުމަށްފަހު ހުޅުވާލުމުގެ ގޮތުން ބައެއް ސުވާލުތައް ކުރާނަން ކޮންމެ ގޮތެއް ވިޔަސް ވެސް. އެ އަޅުގަނޑު ކުރާ ނުވަތަ މުޤައްރިރަކަށް އިންނަ މީހަކު ކުރާ ސުވާލުތަކަށްފަހުގައި އެހެން މެންބަރަކަށް ޚާއްޞަކުރެވޭނެ 5 މިނެޓު އިރު. އެ 5 މިނެޓު އިރު ތެރޭގައި އެ ކުރާ ސުވާލެއް "ޔެސް" އޯރ "ނޯ" އެގޮތަށް ވެސް ކުރެވިދާނެ ނުވަތަ ސުވާލެއް ކޮށްފިއްޔާ އޭނަ ޖަވާބެއް ދެއްވާ ގޮތަށް ވެސް ކުރެވިދާނެ. މިގޮތަށްކޮށް ނިންމުމަށްފަހުގައި އިތުރު ސުވާލެއް އަޅުގަނޑު ކުރަން އޮތިއްޔާ ކޮށްފައި ދެން ކުޑަ ވަގުތުކޮޅެއް އެހެންނަމަވެސް އެއްކަމަށް ވެއްޖިއްޔާ ވަގުތު މާ ތާށި ނުވަންޏާ އަޅުގަނޑު ގަސްތުކުރަނީ އެ ބޭފުޅަކު ވަކި އެއްޗެއް ވިދާޅުވަން ބޭނުންފުޅުވާ ކަމަށް ވެއްޖިއްޔާ އެ ބޭފުޅަކަށް ވެސް ތިން، ހަތަރު ވަރަކަށް މިނެޓު ނުވަތަ ފަސް މިނެޓެއް ވަރު އަރުވަން. އެއަށްފަހުގައި ނިންމާލަން. އެއީ، އަޅުގަނޑުމެން ޢާއްމުކޮށް ޢަމަލުކުރާ ގޮތް ވެސް މެ. އެހެންވީމާ، އެ އުސޫލަށް އިޢުތިރާޟުކުރައްވާ ބޭފުޅަކު އަޅުގަނޑަކަށް ނުފެނޭ މިހެން ދަންނަވާލި އިރު. އެހެންވީމާ، އަޅުގަނޑު އެގޮތަށް ނިންމީ ކަމަށް ކަނޑައަޅާނަން. ނަޝީދު ހުށަހެޅުއްވި ގޮތަށް. ނަޝީދު ހުށަހެޅުއްވި ގޮތަށް އިޢުތިރާޟެއް ނުކުރައްވާތީ ނިންމީއޭ އަޅުގަނޑުމެން އިނގޭތޯ. ދެން، އަޅުގަނޑުމެން މިހާރު މި ގޮތަށް ބަލައިލާއިރުގައި ކޮންމެ ބޭފުޅަކަށް 5 މިނެޓު ނަންގަވާ ކަމަށް ވެއްޖިއްޔާ އޭގެ މާނައަކީ 55 މިނެޓު އެބަ ވޭ އިނގޭތޯ. އެހެންވީމާ، އަޅުގަނޑުމެން ވަގުތު އެއް ގޮތަކީ 45 މިނެޓަށް ބޭފުޅަކަށް ލިމިޓުކުރުން. އަނެއް ގޮތަކީ 1 ގަޑިއިރަށް ލިމިޓުކުރުން. އެހެންވީމާ، 1 ގަޑިއިރަށް ކަނޑައަޅައިގެން އަޅުގަނޑުމެން ފަހަރެއްގައި ތިބެން ވެސް ޖެހިދާނެ. ދެން، 45 މިނެޓަށް ކަނޑައަޅައިގެން ކުޑަކޮށް އޯވަރ ވެދާނެ. ކިހިނެއްތޯއޭ 50 މިނެޓުތޯއޭ؟ 45 މިނެޓު، 1 ގަޑިއިރު. އާނ، އެހެންވީމާ، އަޅުގަނޑުމެން ބޭފުޅަކަށް ފުރަތަމަ ދުވަހު ކޮންމެ ގޮތެއް ވިޔަސް ޝެޑިއުލްކުރާނީ 1 ގަޑިއިރު ވަގުތު އޮންނަ ގޮތަށް. ދެން، އެ ތަޖުރިބާގެ މައްޗަށް ބިނާކޮށްފައި ފަހުން ގަޑި އިތުރުކޮށް، މަދުކޮށް ހަދަން ވެއްޖިއްޔާ އަޅުގަނޑުމެން މަދުކޮށް ހަދާނީ. އެގޮތަށް ވެސް އަޅުގަނޑުމެން އެކަން ނިންމި ކަމަށް ބަލާނީ. ދެން، މި ބާއްވާނެ ދުވަސްތަކެއް އަޅުގަނޑުމެން ތި ބޭފުޅުން ތި ވިދާޅުވި ގޮތަށް މިހާރު ޢާރިފު ވިދާޅުވެފައި އެބަ ވޭ މާ އަވަސް ނޫން، އެކަށީގެންވާ ރަނގަޅު ގަޑިއަކީ 12ގެ ފަހޭ. ދެން، އަނެއްކާ ވަގުތު އޮންނަންޖެހޭ. އެހެންވީމާ، އެ ގޮތަށް ބަލާފައި އަޅުގަނޑުމެން ގާތްގަނޑަކަށް 2 ގަޑިއިރު. 12ގެ ފަހުން ނުވަތަ 11:30ގެ ފަހުން ލިބޭ ވޯޓަށް އޮންނަ ގަޑިއާ ދިމާނުވާ ގޮތަށް ލިބޭ ދުވަހެއް ވަގުތުތަކަކާ ކޮމިޓީ ރޫމްތަކެއް ބަލާފައި، އަޅުގަނޑުމެން އެ ބޭފުޅުންނަށް ދަންނަވަންފަށާނީ، ގާތްގަނޑަކަށް ދެ ދުވަހުން ނޯޓިސް އެ ބޭފުޅުންނަށް ލިބިވަޑައިގަންނަވާ ވަރަށް. ދެ ދުވަހު ނޯޓިސް ލިބިވަޑައިގަންނަވާ ވަރަށް. ދެން، މިހާރު ދެން އަޅުގަނޑުމެން މައްސަލަ ނިންމާނެ ގޮތެއް. އެއީ، އެއްކަލަ މިދެންނެވި ގޮތަށް ހަމަ ނިންމާލަން މި ޖެހެނީ. އެއީ، ގިނަ ކޮމިޓީތަކުގައި މިހާރު ކަނޑައަޅާ އެބަ މި އަޅުގަނޑުގެ ތަޖުރިބާގައި ދެން، މިހާރު ތިމަންނަމެން މިވެނި ގޮތަކަށް މާކުސް ދީގެން ނިންމާނީއޭ ސުވާލުކޮށް ހަދާފައި ނޫނިއްޔާ ތިމަންނަ މިވެނި ގޮތަކަށް ވޯޓުން ނިންމާނީއޭ. މިހެން ކިޔާފައި ކޮންމެވެސް ކަހަލަ ނިންމުންތަކެއް ނިންމަން އެބަޖެހެއޭ. ނިންމުމެއް އޮވޭ. އެހެންވީމާ، ތި ގޮތުން އެ ތި ބޭފުޅުންގެ އެ ކަމަށް ހުށަހެޅުމެއް ހުށަހަޅުއްވާ ނިންމާލަ ދެއްވުން އަޅުގަނޑަށް ފެނޭ ކުރީ ބައިގައި. އާދެ، މަޚްލޫފު.

ގަލޮޅު ދެކުނު ދާއިރާގެ މެންބަރު އަޙްމަދު މަޚްލޫފު ވާހަކަދެއްކެވުން:

ހަމަ ރުހުން ދޭން ފެނޭތޯ؟ ނުފެނޭތޯ؟ އެ ގޮތަށް އަޅުގަނޑު ހުށަހަޅަނީ. 

ކުޅުދުއްފުށީ ދެކުނު ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

ދެންމެ، މަހޭ އެ ވިދާޅުވި ގޮތަށް، ކޮންމެ ވަޒީރަކު ވެސް، މަޚްލޫފު އެ ވިދާޅުވި ގޮތަށް ކޮންމެ ވަޒީރަކާ ވެސް ވާހަކަ ދައްކަވާ އަޅުގަނޑުމެންގެ އިންޓްރެކްޝަންގެ 1 ގަޑިއިރު ނިންމާ އެ ބޭފުޅަކު ވަޑައިގަތީމަ، އޭނައަށް ރުހުން ދޭން ފެނޭތޯ އެ ދުވަހު ނުވަތަ އެހެން ދުވަހެއްގައި އަޅުގަނޑުމެން ވޯޓަކަށް އަހާފައި ކޮމިޓީން އޭނަ އަށް ރުހުން ދޭން ފެންނަ ކަމަށް ވޯޓަށް އެހީމަ ނިމުނީ ނޫންތޯ. 

މަޑުއްވަރީ ދާއިރާގެ މެންބަރު ވިސާމް ޢަލީ ވާހަކަދެއްކެވުން:

އަޅުގަނޑު ވެސް ހަމަ އެ ގޮތަށް ތާއީދުކޮށްލަން. 

މަނަދޫ ދާއިރާގެ މެންބަރު މުޙަންމަދު ޠާރިޤު ވާހަކަދެއްކެވުން:

މީގައި އަޅުގަނޑު އެއްޗެއް ނުދަންނަވަން މިއިނީ އަޅުގަނޑަކީ ސަރުކާރު ހިންގާ ޕާޓީގެ މީހަކަށް ވާތީ އަޅުގަނޑުމެން މި ބޮޑަށް ބަލަނީ ހަމަ މި ވީހާ ވެސް ބޮޑަކަށް އިދިކޮޅު ޕާޓީ އަށް ފުރުޞަތުތައް ދީގެން މި ސަރުކާރުގެ ހިންގުމާ މި ކަންތައްތައް ރަނގަޅު ކުރެވޭނެ މަގަކަށް މި ކަންތައްތައް ގެންދެވޭތޯ. އެހެންވީމާ، އަޅުގަނޑުމެން ހަމަ މި ތިބީ އިދިކޮޅު ޕާޓީގެ ބޭފުޅުންގެ އެ ވިސްނުމާ އެއްގޮތަށް ނޫނީ އެ ބޭފުޅުން ބޭނުންވާ ގޮތަކަށް މި ކޮމިޓީގެ ކަންތައްތައް ގެންދެވުމުގައި ވެސް ސަރުކާރު ޖަވާބުދާރީކުރުވުމަށްޓަކައި އެ ބޭފުޅުން އެ ކުރައްވާ މަސައްކަތްތަކުގައި އަޅުގަނޑުމެން ވެސް ބައިވެރިވެގެން ސަރުކާރުގެ ކަންތައްތައް ރަނގަޅު ކުރުމަށް މަސައްކަތްކޮށްގެން. އެއް ގޮތަކީ ހަމަ މިއަދުން މިއަދަށް ވެސް އަޅުގަނޑުމެންނަށް ނިންމާލެވިދާނެ ސަރުކާރުން ފޮނުއްވާފައި އޮތް އޭގެ 13 ނަމަކީ ރުހުން ދޭނެ ނަންނަން ކަމަށް. އެހެންނަމަވެސް، އިތުރަށް ސުވާލުކޮށްލާނީ ކަމަށް. ޝުކުރިއްޔާ.

ތިމަރަފުށީ ދާއިރާގެ މެންބަރު މުޙައްމަދު މުޞްޠަފާ ވާހަކަދެއްކެވުން:

ކޯޗަކަށްތޯ ތާއީދުކުރައްވީ؟ އަޅުގަނޑު މަޚްލޫފަށް ތާއީދުކުރަން. 

ރިޔާސަތުން ވާހަކަދެއްކެވުން:

އަޅުގަނޑު އެހެންނަމަވެސް މި މައްސަލަ ނިންމާ ރެކޯޑުކުރަން އެބަޖެހޭ. މިހާރު ކޮމިޓީގައި މި ހުށަހެޅިފައި މި އޮތީ. އަޅުގަނޑު ތި ބޭފުޅުންނަށް ވަރަށް ތަފްސީލުކޮށް ދެންނެވިން އެހެން ކޮމިޓީތައް ޢަމަލުކުރާ އުސޫލުން މިހެން ހެއްޔޭ މިވެނި ގޮތަކަށް މާކުސްދީގެން އެއަށް ބަލާ ނިންމަނީ ހެއްޔޭ. ނުވަތަ އެއަށް ބަލައިގެން ވޯޓަށް އަހައިގެން ހެއްޔޭ؟ ނުވަތަ ވޯޓަށް ނަގައިގެން ނިންމަނީ ހެއްޔޭ. މަޚްލޫފު ހުށަހަޅުއްވައި ނަޝީދު ތާއީދުކުރެއްވީ މިއީ މިނިސްޓަރުން ކަމަށްވުމާ އެކީގައި މިކަން އެ ބޭފުޅުންނާ ސުވާލުކޮށް އަޅުގަނޑުމެން މަޢުލޫމާތު ނެގުމަށްފަހުގައި ދެން އެ ދުވަހު ނުވަތަ ފަހުގެ ތާރީޚެއް ކަނޑައަޅާ ކޮމިޓީގައި ވޯޓު ނަގާ، ވޯޓު ނެގޭ ގޮތުގެ މައްޗަށް އަޅުގަނޑުމެން ނިންމުން ބިނާކުރާށޭ ފެންނަނީ، އެއަށް އިދިކޮޅު، އެއަށް ތާއީދުކުރައްވާފައި އޮތީ ގިނަ ބޭފުޅުން.

މަނަދޫ ދާއިރާގެ މެންބަރު މުޙައްމަދު ޠާރިޤު ވާހަކަދެއްކެވުން:

އަޅުގަނޑަކަށް ނުފެނޭ ރުހުން ދޭން ނުވަތަ ނޫންކަން އެގޮތަށް ފާސްކުރާކަށް. އަޅުގަނޑަށް ފެންނަނީ މި ތާނގައި ކަންތައްތައް ގެންދެވުނު ގޮތުގެ ރިޕޯޓެއް ހަމަ މަޖިލިސް ފްލޯރ އަށް ފޮނުވަން. މީގައި، އަޅުގަނޑުގެ ހަމަ ސީރިއަސް ނުކުތާއަކީ އަޅުގަނޑުމެން ފާސްކޮށްގެން ގެންދާ އެއްޗެހި ހަމަ މަޖިލިސް ފްލޯރ އިން ބަލައިނުގަނެ ދޫކޮށްލާ ތަންކޮޅު. ހަމަ އެހެންމެ، ކޮމިޓީން ފާސްނުކުރާ އެއްޗެހި މަޖިލިސް ފްލޯރ އިން ބަލައިގަންނަ ތަންކޮޅު. އެއީ، އަޅުގަނޑަށް ވަރަށް ކަންބޮޑުވާ އިޝޫ އެއް. އެހެންވީމާ، އަޅުގަނޑު އެދެނީ ހަމަ މި ކޮމިޓީން އެ ބޭފުޅުންނަށް އިންޓަވިއުކުރެވުނު ކަމާއި، މިވެނި މަސައްކަތްކުރެވުނުކަމާ ދެން، ކޮންމެހެން މަޖިލިސް ފްލޯރ އިން ގޮތެއް ނިންމުމަށް ފޮނުވަން ކޮމިޓީ އަށް ފެންނަ ކަމަށް. އެކަހަލަ ގޮތަކަށް ހުށަހަޅަން. އަޅުގަނޑު، ހުށަހަޅަނީ މަޖިލިސް ފްލޯރ އިން ގޮތެއް ނިންމުމަށް ކޮމިޓީން ހުށަހަޅާ ކަމަށް. އެކަހަލަ ގޮތަކަށް ގެންދަން އަޅުގަނޑަކަށް ނުފެނޭ ކޮމިޓީން ބަލައިގަންނަން ބަލައިނުގަންނަން ފާސްކުރާކަށް. މިދެންނެވި ސަބަބަށްޓަކައި ހަމަ ޝުކުރިއްޔާ.

ރިޔާސަތުން ވާހަކަދެެއްކެވުން:

މީގައި އަޅުގަނޑު ވެސް އަޅުގަނޑު ހިމެނޭ ކޮމިޓީތަކުން ނިންމާ ކަންކަމާ އިދިކޮޅަށް އަޅުގަނޑު ޕީޖީ އަށް ދިޔައިމަ ވަރަށް ޖަޒުބާތުވޭ. މިހާރު ވެސް އެކަހަލަ ކަމެއް ދިމާވެގެން މި އުޅެނީ. މިދިޔަ ވީކެންޑުގައި އެއްގޮތަކަށް ވެސް އަރާމެއް ނެތި މި ކަމެއް އެ ބޭފުޅުން ކުރަން ޖެހިގެން އެބަ އުޅޭ. އެހެންނަމަވެސް، ގަވާއިދުގެ 171 ވަނަ މާއްދާގެ (ރ) އަށް އަޅުގަނޑު މި ހަވާލަދެނީ ޠާރިޤު. އޭގައި މި ވަނީ ކޮމިޓީން ދެ ގޮތުން ކުރެ އެއް ގޮތަށް ނިންމިދާނޭ. ނިންމަން މަޖުބޫރެއް ނުކުރޭ. އެހެންނަމަވެސް، ނިންމަން މި އޮންނަނީ 1. ރައްޔިތުން މަޖިލީހުން ރުހުން ދިނުމަށް ފެންނަ ކަމަށް. ދެން، ރުހުން ދޭން ނުފެންނަ ކަމަށް. އަޅުގަނޑުމެން ރިކަމަންޑޭޝަނެއް ދޭންޖެހޭނެ ކަމަށް އަޅުގަނޑު ޤަބޫލުކުރަނީ. އެހެންވީމާ، ދެން މިހާރު އެއީ ކޮމިޓީގެ ނިންމުން. އެއީ، ޢަމަލުކުރުން ލާޒިމު އެއްޗެއް ނޫން. އަޅުގަނޑަށް ޔަޤީން ދެ ޕާޓީ އަށް ވެސް އެ ގޮތަށް ދިމާވެފައި ހުންނާނެ ކަން. އެހެންވީމާ، މިގޮތަށް ނިންމަންޖެހޭނެ. އެހެންވީމާ، ދެން މިހާރު ކޮމިޓީ ނިންމުމެއް ކަމަށް އަޅުގަނޑު މި ކަނޑައަޅަނީ. ދެންމެ މި ތަނަށް ހުށަހެޅި ޚިޔާލުފާޅު ކުރި ހުރިހާ ބޭފުޅުން ވާހަކަ ދެއްކެވި ހުރިހާ ބޭފުޅުން ތާއީދުކޮށް އިޢުތިރާޟުކުރައްވާ ބޭފުޅުން ނެތުމާ އެކީގައި ވަޒީރުންނަށް ރުހުން ދިނުމުގެ މައްސަލައިގައި.. (ވަގުތުކޮޅަކަށްފަހު) އެހެންވީމާ، އެ މައްސަލައިގައި ވަޒީރުންނަށް ރުހުން ދިނުމުގެ މައްސަލައިގައި މި ކޮމިޓީން ޢަމަލުކުރާ ގޮތަކަށް ކޮމިޓީން މި ނިންމެވީ ހުރިހާ ބޭފުޅުން އިއްތިފާޤުން ނިންމެވީ، އެ ބޭފުޅުންނާ ސުވާލުކުރުމަށްފަހުގައި އެ ސުވާލުކޮށް ނިމުމާ އެކީ ވޯޓެއް ނެގުމަށް، ނުވަތަ އަނެއްދުވަހު ކޮމިޓީގެ ވޯޓު ނަގައިގެން ފެންނަ ގޮތަކަށް ކަނޑައެޅުމަށްފަހު މަޖިލިސް ފްލޯރ އަށް. ކީކޭތޯ؟ (ވަގުތުކޮޅަކަށްފަހު) އެހެންވީމާ، މިހާރު އަޅުގަނޑު މައްސަލަ ސާފުކޮށް ދަންނަވާލާނަން. އާދެ، މި ކޮމިޓީން މި މައްސަލައިގައި ރުހުން ދިނުމާ މެދު ފެންނަ ނުފެންނަ ގޮތެއް ކޮމިޓީން ކަނޑައެޅުމުގައި ވަޒީރުންނާ ސުވާލުކޮށް މަޢުލޫމާތު ސާފުކުރުމަށްފަހުގައި އެ ބޭފުޅުންނަށް ގޮތެއް ނިންމާނީ ކޮމިޓީގެ މެންބަރުންގެ މެދުގައި ވޯޓެއް ނަގައިގެން ކަމަށް މިހާރު ހުށަހެޅި ތާއީދުލިބިފައި އޮތީ. އެހެންވީމާ، މި ކަމުގައި ފެނިވަޑައިގަންނަވާ ބޭފުޅުން ފުރަތަމަ ވޯޓު ދެއްވުން އަޅުގަނޑު ދަންނަވަން. ފެނިވަޑައިގަންނަވަންޏާ އަތްޕުޅު މައްޗަށް ނެންގެވުން އެދެން. (ވޯޓުދެއްވުން) ތާއީދުނުކުރައްވާ ބޭފުޅުން ވޯޓު ދެއްވުން އެދެން. (ވޯޓުދެއްވުން) 2 (ދޭއް). އެެހެންވީމާ، 5 ވޯޓު، 2 ވޯޓުން މި ކަނޑައެޅުނީ އަޅުގަނޑުމެން މި ސުވާލުކުރުމަށްފަހުގައި އެ ބޭފުޅުންނާ މެދުގައި ވޯޓު ލައިގެން ނިންމުމަށް. ދެން، އަޅުގަނޑު ވިސާމް ހުށަހެޅުމާ މެދު އަޅުގަނޑު އެބަ ޖެހޭ ވިސްނާލަން. އެއީ، ކޮމިޓީ އަށް އަންނަ މައްސަަލަ ނިންމުމަށްފަހު ގިނަ ފަހަރަށް މި ރިޕޯޓު މި ފޮނުއްވަނީ. އެހެންވީމާ، އެ ވަކިވަކިން ފޮނުއްވުމާ ނުފޮނުއްވުމާ މެދު އަޅުގަނޑު ވިސްނާލާފައި ދެން އަންނަ ދުވަހު އެއްޗެއް ދަންނަވާލާނަން. އަޅުގަނޑު ޖެހިދާނެ ފަހަރެއްގައި މަޖިލިސްގެ ރައީސާ ވެސް މަޝްވަރާކޮށްލައިގެން. އަޅުގަނޑު ޕާރސަނަލީ ބުރަވާ ގޮތަކަށް ކަންތަކެއް ނުކުރާނަން. އެހެންނަމަވެސް، އަޅުގަނޑު ހިތަށް އަރަނީ މައްސަލައަކީ ހުރިހާ ބޭފުޅުން ނިންމާ ކަމެކޭ. ދެން، އިދާރީ ބޭފުޅުންނަށް އަޅުގަނޑު ދަންނަވާލަން މިހާރު މި ކަންތައްތައް ކުރައްވާނެ ގޮތް. އަޅުގަނޑުމެން މި ދުވަސްތައް ކަނޑައެޅުމަށްފަހު ތި ބޭފުޅުންނަށް އަޅުގަނޑު މިހާރު ނިންމާލަން މި ހިފަނީ އިނގޭތޯ. އަޅުގަނޑު މިހާރު ނިންމާލަން މި ހިފަނީ. އަޅުގަނޑު މިހާރު މި ދެންނެވީ ތި ބޭފުޅުންނަށް މިވެނި ވަކި ދުވަސްތަކެއް ކަނޑަނާޅާ އަޅުގަނޑުމެން ތި ބޭފުޅުންނަށް ޝަރުޠުކުރެއްވި ގޮތަށް ލިބޭ ދުވަސްތައް އިދާރީ ބޭފުޅުންނާ ވާހަކަދައްކައިގެން ހަމަޖެހުނީމަ ތި ބޭފުޅުންނަށް ދަންނަވަމުން ގެންދާނަމޭ. ގެންދާއިރުގައި އެ ދުވަހު ވަޑައިގަންނަވާ ބޭފުޅެއް ވެސް، މިހާރު މިވެނި ބޭފުޅަކަށް ދެންނެވި ކަމަށް ވެސް އެންގޭތޯ ބަލާނަމޭ. އެއީ، ގާތްގަނޑަކަށް 12 ގެ ފަހުން އެއް ގަޑިއިރު ނުވަތަ ދޮޅު ގަޑިއިރު، ދެ ގަޑިއިރު މިހެން ލިބޭ ކަހަލަ ގޮތަކަށް ބަލާފައި. ދެން، މި އިދާރީ ބޭފުޅުންނަށް އަނެއްކާވެސް އަޅުގަނޑު ދަންނަވާލަން. މިހާރު މީގައި 7 ވަނަ ނަންބަރުގައި ވާ ޙުސްނުއްސޫދަށް ސިޓީ ފޮނުއްވާނެ ކަމެއް ނެތް. ދެން އައިއްސަ ޓޫރިޒަމް މިނިސްޓަރަކަން އޮންނާނެ ބޭފުޅެއް 9ގައި. އެބޭފުޅާ އަށް ސިޓީ ފޮނުއްވާނެ ކަމެއް ނެތް އިނގޭތޯ. ދެން، ސިޓީ ފޮނުއްވާނީ މި ކޮންމެ ބޭފުޅެއްގެ ވެސް ރައީސް އޮފީހުން ފޮނުވި ސިޓީގައި އޮންނާނެ އެ ބޭފުޅެއްގެ އަމިއްލަ އެޑްރެސް ޖަހާފައި. އެ އެޑްރެހަށް އެޑްރެސްކުރައްވާފައި ސިޓީ ފޮނުއްވާނީ ރައީސުލްޖުމްހޫރިއްޔާ މިވެނި މަގާމަކަށް ޢައްޔަންކުރައްވާފައި ވާ ކަމަށް އަންގަވާފައިވުމާ އެކީގައި ރުހުން ދިނުމުގެ މައްސަލައިގައި ކޮމިޓީން ސާފުކުރަން ބޭނުންވާ މަޢުލޫމާތު ސާފުކުރުމަށްޓަކައި ވަޑައިގެން ދެއްވުމަށް ދަޢުވަތުއަރުވާ މަޖިލިސްގެ ރައީސްގެ ސޮއިކުރައްވާ ސިޓީ އެއް ފޮނުއްވުމަށް. ސާފުވެވަޑައިގެންފި ދެއްތޯ. އާދެ، އަޅުގަނޑު އިދާރީ ބޭފުޅުންނަށް ޖަލްސާ ނިންމާލުމަށްފަހު ސާފުކޮށް އަރުވާނަން. ނިންމާލުމުގެ ކުރިން މުޞްޠަފާ އެއްޗެއް ވިދާޅުވަންޏާ. މަޑުކުރައްޗޭ (ވަގުތުކޮޅަކަށްފަހު) އެހެންވީމާ، މި ހިސާބުން މިއަދުގެ ޖަލްސާ ނިންމާލީ އިނގޭތޯ.

